
Wóolkab múuch’meyaj

Le áanalteꞌob tiꞌal primaria najilxookoꞌoboꞌ páajchaj u tsꞌíibtaꞌal tumen tiꞌ chꞌaꞌab tiꞌ le noj áanalteꞌ 
U Tsooyiloꞌob Caribe baꞌalitaꞌan tumen jumpꞌéel wóolkab múuchꞌil ajtsꞌíiboꞌob ku meyajoꞌob  
yéetel Kanan Kꞌakꞌnáab maꞌ Suꞌupꞌil. Ichil le jeꞌeloꞌobaꞌ jeꞌel u páajtal u yilaꞌal bix u nupaꞌal u 
tuukul le máasawal kajtaliloꞌoboꞌ yéetel le ku taal occidenteoꞌ, beytunoꞌ táan u bin u chꞌaꞌik bej le 
metodología ku taal u baꞌalitaꞌal tumen Robby Thigpen.

AjTs’íib 
Robert C. Thigpen1,2,

Ajsut ts’íib ti’ Miatsil  
Hilario Poot Cahun1,2,3 

Ajts’íibo’ob
Hilario Poot Cahun1,2,3, Anna J. Phillips PhD.6, R. Leroy Cresswell8, Monique Grol12,

Phil Dustan Ph. D1,27, Nikki Buxton14, Braulio Pinacho Guendulain17,18, Gabriela Gutiérrez M.A1. 
José Manuel Poot Cahun19, 21, René Oswaldo González Pizarro30, Robby Thigpen1,2 

Sáaskunt’aan
Hilario Poot Cahun1,2,3 José Antonio Romero Duron1, Grazzia Matamoros1, Mildred Fabiola Corona Figueroa1,25,26,

Karol Gutiérrez22,23,24, Latoya Mitchell Hodges1, Alvaro Andrés Moreno Munar1,20, 
Armando Josué Vásquez Zelaya17,15, Tara Capel1, Robby Thigpen1,2,

Ajba’albesajo’ob ti’ Miats
Hilario Poot Cahun1,2,3, Monique Grol12, Phil Dustan1,27, Nikki Buxton12, Braulio Pinacho Guendulain17,18, 

Alvaro Andrés Moreno Munar1,20, Robby Thigpen1,2,

Oochel tumen
Pedro Ángel Poot Cahun1, 4

Boonilo’ob tumen
Madison Heltzel9 

Oochelo’ob tumen
Pedro Ángel Poot Cahun1,4, Felipe Conrado Tzuc3, Robby Thigpen1,2, Morrison Mast5, Phil DustanPh.D1,7,Javier Díaz10,  

Kasper Meijer10, Manon Den Haan10, Carol Cox11, Alex Fogg11, Monique Grohl12, RAS C, Caicos Conch Farm13, Nikki Buxton14,  
Fausto Antonio Elvir Valle15, David Segura-Sequeira16, Fabrizio Dell'Anna28,29, Braulio Pinacho Guendulain17,18,  

Hector Orlando Portillo Reyes15, Gladys Reyes Macedo29, Eduardo Zuñiga1,2,   
René Oswaldo González Pizarro30.

Molayo’ob
1Marine Conservation without Borders, 2Sayab Miats AC,

3El Departamento de Educación Indígena de la Secretaría de Educación de Quintana Roo,
4Universidad Popular Autónoma del Estado de Puebla, 5Oceanic Society,

6Smithsonian's National Museum of Natural History, 7College of Charleston,
8The Gulf and Caribbean Fisheries Institute, 9Mona’s Fine Art Supply, 10Stichting Uniek Curaçao,

11 Reef Environmental Education Foundation, 12Stichting Nationale Parken Bonaire,
13Caicos Conch Farm, 14Belize Bird Rescue, 15Incebio, 16Las Arrieras Nature Reserve,

17Universidad Autónoma Metropolitana, 18Unidad Lerma, Conservación de la Biodiversidad del Usumacinta,
19La Universidad Intercultural Maya de Quintana Roo, 20Asociación de Pescadores del Caribe Pez León,

21Centro de Estudios y Desarrollo de las Lenguas Indígenas de Oaxaca, 
22Fundación Pro-Conservación de los Primates Panameños (FCPP), 

23Grupo de Interés Temático de los Primates Mesoamericanos, 
24Grupo de Investigación de Primatología, Universidad de Panamá, 

25Centro de Estudios Conservacionistas, The University of San Carlos of Guatemala,
 26El Colegio de la Frontera Sur, 17Junta Directiva del Colegio de Biólogos de Honduras, 

27Trees to Seas, 28Fabrizio Dell'Anna Photography, 28Universidad Veracruzana,  
29Vinculación Disciplinaria para el Desarrollo Ambiental y lo Social A.C
30 Centro de Estudios y Desarrollo de las Lenguas Indígenas de Oaxaca

Citation: Thigpen, Robert ED y Poot Cahun, Hilario ED.; (2024) U tsooyilo'ob Yucatán 5° jatsilxook  [Tesoros del Yu-
catán, Grado 5°, Edición de Escuela Primaria en Maya]. Marine Conservation without Borders, Florence, SC  

Felipe Conrado Tzuc: La Esperanza, Quintana Roo, México 

U poolil le meyajaꞌ, Robby Thigpen tu xíimbaltaj le yáax múuchꞌil xoknáaloꞌob xok le áanalteꞌaꞌ tu jaꞌabil 
2022 tu kaajil La Esperanza, Q. Roo. Letiꞌe jach kꞌuchaꞌan u yóol tiꞌal u bisik táanil le meyaj yéetel le maaya 
xoknáaloꞌob tu luꞌumil Quintana Roo, leebetikeꞌ ken yanak u páajtalileꞌ ku taal u xíimbalt le mejen  
kajtaliloꞌoboꞌ yéetel ku máansik maꞌalobil ikil u tsikbal wa báaxal yéetel le xoknáaloꞌoboꞌ

K'ub yaakunaj

Tin kꞌajóoltaj Hermenegilda Cahun Poot tu kꞌiinil 18 tiꞌ octubre tu jaꞌabil 2019. Teneꞌ káaj in meyaj yéetel u 
paal Hilario Poot Cahun tu jaꞌabil 2018 tiꞌal ak meentik jumpꞌéel áanalteꞌ ich maaya. Teꞌ kꞌinak jeꞌeloꞌ jbin-
en tu luꞌumil Quintana Roo, México tiꞌal in kꞌubik wa jaypꞌéel le áanalteꞌo tsꞌoꞌok ik meyajtikoꞌ, lelaꞌ jumpꞌéel 
miats áanalteꞌ yoꞌosal biología tsꞌíibtaꞌan ich maaya, u yáaxil u kaꞌa tsꞌíibtaꞌal áanalteꞌob beyaꞌ líikꞌul 1562. 
Tin wilaj Hilario tu kúuchil u meyaj tu kaajil Xhazil Norte, Q. Roo. Tin m eentaj wa jaypꞌéel kꞌiinoꞌob teꞌeloꞌ 
ikil in wáantik tsꞌáaj xook. Hilario yéetel u xoknáaloꞌobeꞌ láayliꞌ u kaꞌansikoꞌob ten bix u tsꞌáabal xook teꞌ 
luꞌumiloꞌoboꞌ. Ka jkꞌuch vierneseꞌ jbinoꞌon tak tu najil xook Univerdidad Intercultural Maya de Quintana 
Roo (UIMQROO) tumen juntúul u maaya xoknáal Hilarioeꞌ tu kꞌamajubaꞌ tiꞌ u xook. Ikil ik bin teꞌ UIMQROO 
j-máanoꞌon Tihosuco, Q. Roo le tuꞌux ku kajtal u naꞌ Hilario. Hermenegildaeꞌ tu tséentajoꞌon yéetel buꞌul, 
iik beyxan pakꞌachbil waaj. Kulaj janal yéetel tsikbal tik éetel. Letiꞌeꞌ tin wilaj bey juntúul xkoꞌolel jach u 
yaakumaj máaxiꞌ. Tin wuꞌuyajinba bey tiꞌ yanen aktáan juntúul chíimpoltaꞌan xkoꞌoleleꞌ. Maꞌ in wojel wa 
maꞌalob uchik in lúubul tiꞌ letiꞌ le kꞌinak jeꞌeloꞌ. Tuláakal kꞌiinoꞌob tin wilaj tu kuxaꞌanileꞌ, jach tin chíimpoltaj.
 
Ikil u máan kꞌiineꞌ, káaj in kꞌajóoltik tuláakal u paalaloꞌob. Letiꞌobeꞌ in etailoꞌob yéetel in baatsiloꞌob beꞌe-
lajakeꞌ. Yaan kꞌiinoꞌobeꞌ tin wilaj Hermenegilda tumen kin táakpajal tiꞌ kꞌiinbesajoꞌob ku meentikoꞌob, wa 
maꞌeꞌ kik máan kaꞌach ik xíimbaltej tu yotoch ikil ak máan ak meyaj teꞌ kajtaliloꞌoboꞌ. Leiꞌeꞌ tu kaꞌansaj tiꞌ 
tuláakal u paalal u yaabiltej u miatsiloꞌob yéetel u tꞌaanoꞌob. U paal José Manuel Poot Cahuneꞌ ku meyaj 
UIMQROO bey maayatꞌaan jkaꞌansajeꞌ, letiꞌeꞌ jach ku yáantikoꞌon tiꞌ le meyaj xanaꞌ. Marco Antonio Poot 
Cahuneꞌ ku meyaj tiꞌ jumpꞌpéel nojnajil xook tu kaajil Felipe Carrillo Puerto, Q. Roo, ku tsꞌáik xook tiꞌ maaya 
xoknáaloꞌob. Pedro Angel Poot Cahun yéetel u soob José Dzib Cahuneꞌ ku yáantajoꞌb ichil le meyajaꞌ ikil 
u táabsikoꞌob oocheloꞌob tiꞌal ik tsꞌáik kꞌajóoltbil baꞌax kik meentik tiꞌ táanxel tuꞌuxiloꞌob. U xchꞌup paa-

Hermenegilda Cahun (28 ti' octubre tu ja'abil 1964 - 27 ti' noviembre tu ja'abil 2023)               
28 ti’  febrero tu ja'abil 2019, Tihosuco, Quintana Roo: Pedro Poot Cahum

laloꞌob: María Francisca Poot Cahun (+), Jacinta Poot Cahun, Esther Secundina Poot Cahum, María del 
Rosario Poot Cahum, Ana del Carmen Poot Cahun yéetel María Angélica Poot Cahumeꞌ jach u kꞌubmaj 
xan u yóoloꞌob tiꞌ u meyajoꞌob. Tuláakal baꞌax ku meentikoꞌobeꞌ ku taalbal tiꞌ u yaabilajil u tꞌaanoꞌob yéetel 
u maya miatsiloꞌob. Hilarioeꞌ letiꞌ in xnoꞌojkꞌab, táan ik maꞌalobkíinsik le áanalteꞌobaꞌ yoꞌosal beyoꞌ, mun 
yúuchtaleꞌ yaan ik tsꞌáik nuꞌukuliloꞌob tiꞌ le máasewal kajtaliloꞌoboꞌ tiꞌal u kanáantikoꞌob u báakꞌpachiloꞌob 
beyxan tiꞌal u muꞌukankíinsik u tꞌaanoꞌob yéetel u miatsiloꞌob.

Xunan Hermengildaeꞌ jach maꞌalob uchik u kaꞌansik u paalaloꞌob. Nib óolal tiꞌ bix uchik u nojochkíinsik u 
paalaloꞌobeꞌ le meyaj tu luꞌumil Quintana Rooeꞌ waayaneꞌ, wa maꞌeꞌ beꞌelajak jelaꞌan u tuukuloꞌobeꞌ. Teneꞌ 
jach kin tsꞌáik u nib óolalil uchik in kꞌajóoltik beyxan kin chíimpoltik le nojcoh meyaj tu meentaj tiꞌal ka 
yanak u paalal jach u yaabiltmaj u tꞌaaanoꞌob yéetel u miatsiloꞌob. Tik láakaloꞌoneꞌ jach kik kꞌaꞌajsik yéetel 
yaakunaj.

Robby Thigpen, Ana del Carmen Poot Cahum, Hermenegilda Cahun Poot & Hilario Poot Cahun 
27 Julio 2022 Tihosuco, Quintana Roo, México

Yo’osal tuláakal le ba’axo’oba’ kik k’ubik yéetel yaakunaj le áanalte’a’ tu k’aaba’
Hermenegilda Poot Cahun. ~Robby Thigpen

U WOOJILO’OB U TS’ÍIBTA’AL MAAYAT’AAN
Hilario Poot Cahun

Nib óolal tiꞌ etnohistoria yéetel arqueologíaeꞌ jeꞌel u páajtal ak ilikeꞌ ak úuchben maaya chꞌiꞌibaleꞌ tu 
baꞌalíitoꞌob jumpꞌéel bixil tiꞌal u tsꞌíiboꞌob. Le jeꞌelaꞌ jeꞌel u páajtal ak ilik tiꞌ le codice oboꞌ, tiꞌ le múuloꞌob 
tsꞌakaꞌanoꞌoboꞌ (ku yeꞌesaꞌalobꞌob tiꞌ estelas) yéetel xan tiꞌ museoꞌob (yaan estelaꞌob jeꞌel u páajtal u 
yilaꞌaloꞌob tiꞌ le kúuchiloꞌobaꞌ tuꞌux chíikaꞌan bix kaꞌach u tsꞌíib le maayaoboꞌ). Ku yaꞌalik le ajxakꞌaloꞌoboꞌ le 
tsꞌíib ku meentikoꞌob kaꞌachij le maaya wíinioꞌoboꞌ kꞌajóoltaꞌanoꞌob jeꞌex jeroglíficoꞌob. Beꞌelajak kꞌiineꞌ chen 
letiꞌ le ajxakꞌaloꞌoboꞌ jeꞌel u tsaꞌayaloꞌob u xokoꞌob le úuchben tsꞌíiboꞌoboꞌ. beytunoꞌ yaꞌab baꞌaloꞌob kaꞌach 
maꞌ ik ojel yoꞌosal ik úuchben chꞌiꞌibaloꞌobaꞌ tsꞌoꞌok ik kꞌajóoltik nib óolal tiꞌ u meyaj le ajxakꞌaloꞌoboꞌ.

YaꞋab baꞋax kꞋéexij, ka j-úuch le conquista tik luꞋumiloꞋobaꞋ, baꞋaleꞋ le maayaoboꞋ maꞋ tu pꞋatajoꞋob u tꞋan-
ikoꞋob le maayaoꞋ. Ka j-máan kꞋiineꞋ ak úuchben nooloꞋobeꞋ taakchaj u tsꞋíibtikoꞋob baꞋax ku tukultikoꞋob ich 
maaya. BeytunoꞋ letiꞋobeꞋ káaj u kaꞋa tsꞋíiboꞋob, baꞋaleꞋ tiꞋal leloꞋ tu kꞋaꞋabetkúunsoꞋob u woojiloꞋo le káaste-
lan tꞋaanoꞋ. Tuláakal máax ku tsꞋíib ich maayaeꞋ ku meentik jeꞋex bix ku tukultik tu beeleꞋ. YaꞋab úuchben 
tsꞋíiboꞋob ich maaya meentaꞋan yéetel u woojiloꞋob le káastelanoꞋ. Le ajtsꞋíiboꞋoboꞋ jejeláas bix uchik u 
kꞋaꞋabetkúunsikoꞋob u woojiloꞋob le káastelan tiꞋal u tsꞋíiboꞋoboꞋ. beytunoꞋ wa ka a ket kaꞋapꞋéel úuchben 
tsꞋíiboꞋobeꞋ jeleꞋantak ken a wil bix tsꞋíibtaꞋaniloꞋob

Tu jaꞋabil 1984eꞋ tu muchꞋajubaꞋob tiꞋal u joꞋosikoꞋob chen jumpꞋéel múuchꞋ woojil tiꞋal u tsayik u tsꞋíiboꞋob 
ich maaya, beyoꞋ tuláakal máax taak u tsꞋíibeꞋ yaan u meentik yéetel le túumben woojiloꞋob tu kꞋaxajoꞋob 
u tꞋaaniloꞋ. Bey úuchik u síijil le “Alfabeto maya de 1984”. Le woojil tsꞋíiboꞋob jeꞋelaꞋ ku meentik u yaantal 
jun pacháaliliꞋ tsꞋíiboꞋob. Beyxan ku meentik u yaantal jumpꞋéel bix a tsolik tꞋaanoꞋob ich maayaeꞋ. UláakꞋ tiꞋ 
baꞋax ku yáantajeꞋ, letiꞋ tiꞋ u maꞋalob kaꞋansaꞋal yéetel u kanik máak le maayaoꞋ. 

Máax taak u kanik maayaeꞋ yéetel u naꞋtsil tꞋaan káastelaneꞋ asab séeb ken u kaan xook yéetel tsꞋíib 
tumen le woojiloꞋoboꞋ chíikaꞋanoꞋob, beyxan tumen yaan juumiloꞋob ichil le káastelanoꞋ chíikaꞋanoꞋob tiꞋ 
le maayaoꞋ, beytunoꞋ le máax kanik le maayaoꞋ yaan tiꞋ jumpꞋéel maꞋalob káajbal tiꞋ letiꞋ tiꞋal maꞋ u jach 

talamtal u kaambal. JumpꞋéel eꞋesajileꞋ, juntúul máax tꞋanik káastelaneꞋ bey séebaꞋanil u xokik le kꞋaabaꞋ 
CASA, bey séebaꞋanil ken u xok le kꞋaabaꞋ OTOCH tumen u juum le tꞋaanoꞋoboꞋ u kꞋajóoltmaj yéetel ku 
kꞋaꞋabéetkunsik sáansamal. 

Le “Alfabeto maya de 1984” táakbesaꞋab ichil le áanalteꞋ “U UNꞋUKBESAJIL U TSꞋÍIBTAꞋAL MAAYATꞋAAN” 
joꞋosaꞋab tumen Instituto Nacional de Lenguas Indígenas (INALI) tu jaꞋabil 2014. Le áanalteꞋ jeꞋelaꞋ j-tsꞋáab 
kꞋajóoltbil tiꞋ Diario Oficial de la Federación. BeytunoꞋ ku pꞋáatal beyaꞋ letiꞋ le bix kꞋaꞋabéet u tsꞋíibtaꞋal le 
maayatꞋaan tumen najil xookoꞋob, molayoꞋob wa ajtsꞋíiboꞋob. Le woojiloꞋob tiꞋal u tsꞋíibtaꞋal maayatꞋaan 
kun eꞋeskꞋajal teꞋ suutukilaꞋ j-chꞋaꞋabij tiꞋ le le áanalteꞋ “U UNꞋUKBESAJIL U TSꞋÍIBTAꞋAL MAAYATꞋAAN” 
(Briceño Chel, F., yéetel Can Tec, G. R., 2014).

U woojiloꞋob u tsꞋíibtaꞋal maayatꞋaan:  

a, aa, áa, aꞋ, aꞋa, b, ch, chꞋ, e, ee, ée, eꞋ, eꞋe, i, ii, íi, iꞋ, iꞋi, j, k, kꞋ, l, m, n, o, oo, óo, oꞋ, oꞋo, p, pꞋ, r, s, t, tꞋ, ts, 
tsꞋ, u, uu, úu, uꞋ, uꞋu, w, x, y. 

MasakꞋwoojoꞋob: 

b, ch, chꞋ, j, k, kꞋ, l, m, n, p, pꞋ, r, s, t, tꞋ, ts, tsꞋ, w, x, y. 

JuumilwoojoꞋob: 

Kóom juumilwooj: a, e, i, o, u. 

Chowak juumilwooj: aa, ee, ii, oo, uu.

Chowak kaꞋanalkaabal juumilwooj: áa, ée, íi, óo, úu.

TukꞋubtaꞋan juumilwooj: aꞋ, eꞋ, iꞋ, oꞋ, uꞋ.

YáamtukꞋtaꞋan juumilwooj: aꞋa, eꞋe, iꞋi, oꞋo, uꞋu.
Morrison Mast: Armila, Panamá

woojil EꞋesajil woojil EꞋesajil woojil EꞋesajil woojil EꞋesajil woojil EꞋesajil 

A Abal 
Cirhuela

Ee Beel 
Camino 

J Juuj 
Iguana

OꞋ ChꞋoꞋ 
Ratón 

TsꞋ TsꞋuꞋutsꞋ
Besar  

Aa Maan 
Comrar 

Ée Éemel 
Bajar 

K Koonol 
Vender 

OꞋo KoꞋox 
Vamos 

U Uj 
Luna 

Áa Máan 
Pasar 

EꞋ CheꞋ
Madera 

KꞋ KꞋaay 
Cantar 

P PeekꞋ 
Perro 

Uu Juuj 
Iguana

AꞋ JaꞋ
Agua 

EꞋe KeꞋel
Frío 

L Luuch 
Jícara 

PꞋ PꞋeek
Odiar 

Úu Kúuk 
Codo 

AꞋa BaꞋax 
¿Qué? 

I Ich 
Ojo 

M Miis 
Gato 

R Turix 
Libélula 

UꞋ TuꞋ
Apestoso 

B BakꞋ 
Carne 

Ii Iik 
Chile 

N Nool
Abuelo 

S Sak 
Blanco 

UꞋu BuꞋul 
Frijol 

Ch Chokoj
Caliente 

Íi ÍitsꞋin 
Hermano 
(a) menor 

O Otoch 
Casa 

T Teech 
Tú 

W Wóolis 
Círculo 

ChꞋ ChꞋíichꞋ 
Pájaro 

IꞋ ChiꞋ 
Boca 

Oo NookꞋ 
Ropa 

TꞋ TꞋaan 
Hablar 

X Xikin 
Oreja 

E Wenel
Dormir 

IꞋi WiꞋij  
Hambre 

Óo ÓokꞋot 
Bailar 

Ts Óotsil
Pobre 

Y YaꞋ 
Zapote 

Ichil le amaytsolobaꞌ jeꞌel u páajtal a wilik yéetel a xokik tꞌaanoꞌob tsꞌíibtaꞌanoꞌob yéetel u woojiloꞌob 
u tsꞌíibtaꞌal maayatꞌaan.

Phil Dustan: Ch'ooj Mo' (Cyanopsitta spixii) Rio de Madre de Dios, Peru

Robby Thigpen: La Esperanza, Quintana Roo, México

Le yóokꞋolkaabaꞋ chuup yéetel kuxtaliloꞋob: baꞋalcheꞋob, kꞋáaxoꞋob, ikꞋeloꞋob, etc. YoꞋosal u béeytal u asab 
jaꞋatsaloꞋobeꞋ, ku muchꞋaꞋaloꞋob ichil jaatsiloꞋob keetoꞋob. Le máaxoꞋob meentikoꞋob le meyaj beyaꞋ kꞋajóol-
taꞋanoꞋob jeꞋex taxónomos yéetel le meyaj ku meentikoꞋoboꞋ ku yaꞋalaꞋal tiꞋ taxonomía. 

Yaan ichil le kuxtaliloꞋobaꞋ kaꞋapꞋéel u kꞋaabaꞋob: jumpꞋéel yáax kꞋaabaꞋ jeꞋexbix kꞋajóoltaꞋanil tumen 
tuláakal máak (jeꞋex baꞋatsꞋ) yéetel jumpꞋéel miats kꞋaabaꞋ ich láatin (jeꞋex Allouata paliata). Le múuchꞋ 
kaꞋapꞋéel kꞋaabaꞋobaꞋ kꞋajóoltaꞋab bey Sistema Binomio de Nombres. Le wíinikoꞋoboꞋ jeꞋel u páajtal u tꞋan-
ikoꞋob le jejeláas kuxtaliloꞋob jeꞋex suuk u meentikoꞋob tu miatsiloꞋob wa yéetel u naꞋtsil tꞋaanoꞋob. Le miats 
kꞋaabaꞋoꞋ ku yáantik le ajmiatsoꞋob u yiloꞋob yoꞋosal baꞋax baꞋalcheꞋil wa ikꞋel ku yaꞋalaꞋal.
 
U jatsaꞋal le baꞋaliloꞋob ichil miats kꞋaabaꞋoboꞋ maꞋ chen jumpꞋéel séeb meyajiꞋ. Tuláakal baꞋalecheꞋ, ikꞋel, 
etc. jeꞋel u páajtal u táakpajal maꞋ chen tiꞋ jumpꞋéel múuchꞋiliꞋ. U jatsaꞋal le baꞋaxiloꞋobaꞋ ku bisik yaꞋab 
yáalaloꞋob: líikꞋul u Reino, Bixil, Jaatsil, Baatsil, wíinkilal yéetel baꞋalkabil. Le yáax múuchꞋiloꞋ ku muchꞋik 
ichil jumpꞋéel nojmúuchꞋil le kꞋáaxoꞋoboꞋ yéetel le baꞋalcheꞋoboꞋ. Le jaatsil wíinkilaloꞋ jach jumpacháaliliꞋ 
le baꞋax ku nupikoꞋ. KoꞋoneꞋex máanchiꞋitik jumpꞋéel eꞋesajil tiꞋ le lelaꞋ: Alouatta pigraeꞋ juntúul baꞋatsꞋ ku 
kuxtal Belice, tu xamanil Guatemala yéetel tu noojolil México, yéetel Alouatta guaribaeꞋ juntúul baꞋatsꞋ ku 
yaantal tu jáal kꞋakꞋnáabil Atlantico tak Argentina, Uruguay yéetel tu noojolil Brasil, le kaꞋatúuloꞋobaꞋ tiꞋ 
yanoꞋob ichil u wíinkilal Alouatta paliata, le jeꞋelaꞋ letiꞋ le baꞋatsꞋ ku yaantal líikꞋul u xamanil Colombia tak 
tu noojolil México, letiꞋ le kꞋajóoltaꞋanoꞋob jeꞋex baꞋatsꞋoꞋoboꞋ. Le óoxtúuloꞋobaꞋ tiꞋ yanoꞋob ichil jumpꞋéeliliꞋ 
wíinkilaleꞋ tumen kex jelaꞋan u kꞋaabaꞋobeꞋ jach keet a wilikoꞋob, maꞋ jeꞋex a wilik juntúul Box-sak ColoboeꞋ 
(Colobus guereza), le jeꞋelaꞋ ku taal tak África. BeyoꞋ jeꞋel u páajtal ik máanchiꞋitik uláakꞋoꞋobeꞋ. 

Jach páaybeꞋen ik maꞋalob tsꞋáik u kꞋaabaꞋ le ikꞋeloꞋob, baꞋalcheꞋob, etc. yanoꞋob tik báakꞋpaachoꞋonoꞋ. YaꞋab 
ichil le jeꞋeloꞋobaꞋ kꞋaꞋabéet u kanáantaꞋaloꞋob tumen wa maꞋeꞋ jeꞋel u taasik talamil ken máanak kꞋiineꞋ. 
Jach kꞋaꞋabéet ik kꞋajóoltik le jejeláas kuxtaliloꞋob yanoꞋob tik báakꞋbaachoꞋ tumen wa maꞋ kꞋajóoltaꞋanoꞋob 
tumen le ajmiatsoꞋoboꞋ jach talam ken u naꞋatoꞋob bix ken u kanáantoꞋob. 

Anna J. Phillips PhD
SmithsonianꞋs National Museum of Natural History

Jump’íit yo’osal le miats k’aaba’ob ku  
chíikpajalo’ob te’ela’

K’asa’an Koj Kay  
(Pterois volitans & Pterois miles)

R. Leroy Creswell 

Madison Heltzel

Xuꞌukꞌil meyaj: Yaan a woksaj óoltikeꞌ yaan táanxel luꞌumil baꞌalcheꞌobeꞌ ku taasikoꞌob talamiloꞌob ken kꞌu-
chukoꞌob tiꞌ uláakꞌ kúuchiloꞌob. 

Baꞌax le kꞌasaꞌan koj kayoꞌ

Le chak koj kayoꞌ (Pterois volitans & Pterois miles) 
juntúul kꞌaakꞌas baꞌalcheꞌ. Letiꞌeꞌ teꞌ u taalbal tu 
luꞌumil Indo-Pacíficoeꞌ, maꞌ u yotoch le Caribeaꞌ. Le 
kay jeꞌelaꞌ, tiꞌ u wíinkilaleꞌ yaan kꞌiꞌixeloꞌob ku taasik 
jumpꞌéel yiits yéetel yekꞌel. Le yiitsoꞌ tiꞌ u taalbal tiꞌ 
jumpꞌéel chan póoj yaan tu chuun u baknejeꞌ, bey-
tunoꞌ lelaꞌ minaꞌan tu bakꞌel. U chiꞌeꞌ jach nojoch, jeꞌel 
u tsaꞌayal u lukꞌ séebaꞌan u yoꞌocheꞌ. Óol keet u wíiki-
lal yéetel u boonil juntúul xiib yéetel juntúul xchꞌuup. 
Le xiiboꞌ chen jumpꞌíit asab nojoch tiꞌ le xchꞌuupoꞌ.

U xchꞌuupileꞌ jeꞌel u tsꞌáik yaꞌab u mejeniloꞌob tiꞌ u 
kuxtaleꞌ. Ku yaantal u mejeniloꞌob yaꞌab u máalal tiꞌ 
jumpꞌéel jaꞌab. Tiꞌal u yaantal u mejeniloꞌobeꞌ le-
tiꞌobeꞌ ku bisik tiꞌob jumpꞌéel kꞌiin tiꞌal u nupikubaꞌob. 
Letiꞌobeꞌ ku káajal u súusut báaboꞌob, wa keꞌex ku 
káajal u tsaypachtikubaꞌob. Le xchꞌuupoꞌ ku tsꞌáik 
kaꞌapꞌéel mejen wóolisoꞌob beyoꞌob jeꞌeꞌ, le xiiboꞌ ku 
náatsꞌal tiꞌobeꞌ yoꞌosal u béeytal beyoꞌ u tsꞌáik  

u núup. Ichil le wóolisoꞌobaꞌ yaan kex 10,000 
wa 20,000 mejen jeꞌobiꞌ. Le ken nupaꞌak tumen 
le xiiboꞌ le wóolisoꞌoboꞌ ku binoꞌob yóokꞌ jaꞌ, ku 
meentik kex óoxpꞌéel kꞌiin yoꞌosal u xíitil le me-
jen kayoꞌob beyoꞌob mejen xkꞌatalchꞌiinoꞌobeꞌ. 
Ku máan kex 30 kꞌiinoꞌob tuneꞌ ku pꞌáataloꞌob 
bey táankelem koj kayoꞌobeꞌ.

Meyaj 1. Núuk le kꞌáatchiꞌobaꞌ. 
a) Tuꞌux u taalbal le koj kayoꞌ.  

b) Bix u wíinkilal le kay jeꞌelaꞌ 

ch) Bix u jelaꞌanil juntúul xiib tiꞌ juntúul chꞌuup 
ichil le kayoꞌobaꞌ.

Juntúul k’asa’an koj kay táan u máansik ma’alobil. 
Oochel tumen: Javier Díaz.

Juntúul táankelem koj kay. Oochel tumen: Carrol Cox.

Meyaj 2. Tsol bix u yaantal u mejenil le kayoꞌobaꞌ, meent jumpꞌéel boonil. 

¡Le jchuk kayoꞌoboꞌ, le máaxoꞌob ku meyajoꞌob 
yéetel le koj kayoꞌ, beyxan le wíinikoꞌob ku 
máan u báaboꞌob yóokꞌol wa yáanal le jaꞌoꞌ, 
kaꞌabéet u jach kanáantikabaꞌob! Le chowak 
kꞌiꞌixoꞌob yanoꞌob tu xiikꞌ le kayoꞌobaꞌ jach yaꞌab 
u yekꞌel, mixtan u kíinsikech, baꞌaleꞌ jeꞌel u jach 
yajtaleꞌ, jeꞌel u bisik a wiikꞌeꞌ, jeꞌel u tsayik xeejeꞌ 
beyxan u kꞌas satik a wóoleꞌ. Le ken a chuk le 
kay jeꞌelaꞌ jach kꞌaꞌabéet a kanáantikaba tiꞌ u 
kꞌiꞌixeloꞌoboꞌ. Chokoj jaꞌeꞌ jeꞌel u tselik le yiitsaꞌ, 
beytunoꞌ wa ka u jupꞌech u kꞌiꞌixel juntúul koj 
kayeꞌ láal chokoj jaꞌiꞌ yoꞌosal u máan u yaajil. 
Asab maꞌalob wa utsij chokoj, baꞌaleꞌ kanáant 
bik a chujaba xan.

Le koj kayoꞌobaꞌ mixjuntúul baꞌalcheꞌ jaantikoꞌob, bey-
tunoꞌ ku nojochtaloꞌobeꞌ, ku yaꞌabtaloꞌob. Wa ka káa-
jak u jaantikoꞌob le táankelem paargoꞌob, meeroꞌob wa 
uláakꞌ kayoꞌobeꞌ, mun yúuchtaleꞌ le ajchuk kayoꞌoboꞌ 
yaan u pꞌáatal minaꞌan kay tiꞌal u chukoꞌob. Tu luꞌumil 
Beliceeꞌ le koj kayoꞌ táan u taasik talamil tiꞌ le chuk 
kayoꞌ beyxan tiꞌ u kuxtal le máakoꞌob ku meyajoꞌob tiꞌ 
le jeꞌelaꞌ. Mexicoeꞌ yaꞌab molayoꞌob u muchꞌmajubaꞌob 
tiꞌal u meentikoꞌob jumpꞌéel múulmeyaj tiꞌal u xuꞌul-
sikoꞌob le kꞌasaꞌan kayoꞌobaꞌ. U pooliloꞌob le meyajaꞌ 
letiꞌob ku taaloꞌob tiꞌ Sian Kaꞌan, jumpꞌéel molay yaan 
tu luꞌumil Quintana Roo.

Ba’ax k’aasil ku taasik le k’asa’an koj kayo’

Teaea’ je’el u páajtal a wilike’ex u k’i’ixel le kaya’.  
Oochel tumen: Javier Díaz.

Jump’éel jach ki’ tsajbil koj kay. Oochel tumen: Alex Fogg

1

2

3

4

5 6

7

8

Down: Across:
1. Leti' le ba'ax yaan tu k'i'ixel le koj

kayo'obo'.
2. Ti' máaxo'ob ken u taas talamilo'ob wa le

koj kayo'obo' ku láaj jaantiko'ob le
pargo'ob wa le meero'obo'.

3. Ba'ax ba'alcheil jaantik le koj kayo'obo'.

4. Tumen mixjuntúul ba'alche' jaantik le koj
kayo'obo', letio'obe' ku:
____________________

5. Waye' yaan jump'éel molay ku meyaj
yo'osal u ch'éejsa'al le koj kayo'obo'.

6. U yek'el le koj kayo'oba' mixtan u
kíinsikech ba'ale' je'el u k'as satik a wóole',
je'el u bisik a wiik'e' beyxan je'el u
tsayik____________________________________

7. Waye' le koj kayo'oba' táan u taasiko'ob
talamilo'ob ti' le jchuk kayo'obo'.

8. Leti' tselik le yek'el ta wíinkilal wa ka u
jup'ech u k'i'ixel juntúul koj kay.

®

Meyaj 3. Ka’a xook le yaan ka’ansalo’ ku ts’o’okole’ wa meentik le ku k’áata’al tech te’ kaabalo’.

BA’AX TALAMILO’OB KU TAASIKO’OB LE KOJ KAYO’OBO’ 

Chen wíinik jaantik le kay jeꞌelaꞌ. Le yiits ku ta-
asikoꞌ minaꞌan tu bakꞌel, chen tu kꞌiꞌixeliloꞌoboꞌ, u 
kꞌáat u yaꞌaleꞌ u bakꞌeleꞌ jeꞌel u páajtal u jaantaꞌal 
tumen wíinikeꞌ. Le jchuk kayoꞌob yéetel le ku máan 
u báaboꞌob yáanal le jaꞌoꞌ kꞌaꞌabéet u kíinsikoꞌob 
tuláakal le koj kayoꞌob ku táakpajal tu beeloꞌoboꞌ 
yoꞌosal u pꞌatikoꞌob ichil le jaꞌoꞌ beytuno jeꞌel u 
tséentikuba uláakꞌ kayoꞌob yéetel u bakꞌeloꞌobeꞌ. 
Beyxan jeꞌel u béeytal u jaantikoꞌob letiꞌobeꞌ. 
Maꞌalob xan ka koꞌonok u bakꞌel le kay jeꞌelaꞌ tiꞌ le 
kúuchil janaloꞌoboꞌ. Baꞌaleꞌ kꞌaꞌabéet u jach táan 
óoltaꞌal u baꞌalíitaꞌal tumen kex kimenoꞌobeꞌ láayliꞌ 
jeꞌel u meentik loob u kꞌiꞌixeloꞌobeꞌ. ¡U bakꞌel le kayaꞌ 
jeꞌel u páajtal u meentaꞌal jaantbil jeꞌexbix uláakꞌ 
kayeꞌ, jach kiꞌ!.

Wa yaan máax ilik u jeꞌob le koj kay teꞌ yóokꞌjaꞌoꞌ 
kꞌaꞌabéet u tselikoꞌob yoꞌosal beyoꞌ mixtan u xíit-
iloꞌob. Jach kꞌaꞌabéet maꞌ ik chaꞌik u yaꞌabtaloꞌob. 
Jeꞌel u páajtal ak joꞌosik le jeꞌob teꞌ jaꞌoꞌ, wa keꞌex 
ka kíinsaꞌakoꞌob wa tsꞌoꞌok u xíitiloꞌob beyxan ka 
chukaꞌakoꞌob yoꞌosal u koꞌonoloꞌob. Kꞌaꞌabéet xan 
ak ilik baꞌax jaantikoꞌob, yoꞌosal beyoꞌ ik kanáan-
tikoꞌob tiꞌal u yáantikoꞌon ik xuꞌuls le kꞌaasil koj 
kayoꞌobaꞌ.

Bix jeꞌel u páajtal ik xuꞌulsik le kꞌaakꞌas kayaꞌ

Wayeꞌ jeꞌel a wilik bix jach nojochil le koj 
kayoꞌoboꞌ. Oochel tumen: Alex Fogg

Le jachuk kay jeꞌelaꞌ yaꞌab koj kyoꞌob tsꞌoꞌok u tselik 
teꞌ kꞌakꞌnáaboꞌ. Oochel tumen: Alex Fogg

Meyaj 4. Meent le ku kꞌáataꞌal tiꞌ teechoꞌ. 

a) Teꞌ súutukilaꞌ yaan a báaxtik “chuk kay”. Táanileꞌ yaan a meentikeꞌex a kꞌoojeꞌex bey koj kayeꞌexeꞌ. Le 
j(x)kaꞌansajoꞌ yaan u yéeyik juntúul xoknáal yoꞌosal u meentikubaj j(x)chuk kayil. Letiꞌeꞌ yaan u xokik tak 
20. Tuláakal le xoknáaloꞌoboꞌ yaan u bin u taꞌakubaꞌob. Ken tsꞌoꞌokok u xookeꞌ ku káajal u kaxáantik le 
mejen kayoꞌoboꞌ. 

b) Bonej wa tsꞌíibtej bix uchik a wuꞌuyikaba yéetel le báaxalaꞌ. Bix uchik a wuꞌuyikaba jeꞌexbix kayeꞌ yée-
tel jeꞌexbix j(x)chuk kayeꞌ. 

Pꞌiskaambal 

1. Yaan a bin a xíimbaltej juntúul nool wa juntúul chich yoꞌosal a meentik tiꞌ letiꞌ le kꞌáatchiꞌobaꞌ: 

 a) Yaan wáaj juntúul baꞌalcheꞌ wa ikꞌel a kꞌajóol w ata kꞌajóoltaj bey kꞌasaꞌaneꞌ. Bix u kꞌaabaꞌ. 

 b) Baꞌaxten kꞌasaꞌan. Tiꞌ máax wa tiꞌ baꞌax ku taasik wa tu taasaj talamil. 

 ch) Baꞌax ku meentaꞌal wa baꞌax meentaꞌabij tiꞌal u chꞌéejsaꞌal. 

 chꞌ) Ka tukultika wa tsꞌoꞌok u chꞌéejel wa keꞌex láayliꞌ yaan u muukꞌeꞌ. 

2.  Meent jumpꞌéel kartel tuꞌux ka tsꞌáik kꞌajóoltbil le kꞌasaꞌan baꞌalcheꞌ tsikbáaltaꞌan tech tumen le máax 
ta xíimbaltajoꞌ.

Eduardo Zuñiga: Quintana Roo, México

Samchak Juub  
(Lobatus gigas)

Monique Grol

Madison Heltzel

Xuꞌukꞌil meyaj. Tiꞌ le jaatsilaꞌ yaan a woksaj óoltik yoꞌosal u kꞌaꞌabéetil u kanáantaꞌal u kuxtal le samchak 
juuboꞌ tumen taꞌaytak u chꞌéejel. Yaan a wojeltik baꞌaloꞌob tu yoꞌosal jeꞌexbix tuꞌux ku yaantal, baꞌax ku 
jaantik, bix u yaantal, baꞌax talamiloꞌob ku máansik yéetel bix jeꞌel u páajtal a wáantaj tiꞌal a kanáantik u 
kuxtaleꞌ. 

¿Baꞌax juntúul Lobatus gigas?

Le jeꞌelaꞌ kꞌajóoltaꞌan jeꞌex samchak juub. Juntúul 
xmaꞌbaakel jaꞌil baꞌalcheꞌ yaan tiꞌ jumpꞌéel no-
joch tsꞌuꞌuy sóol. Le sóol wa booxelaꞌ letiꞌ meentik 
tu juunal. U boonil le u booxeloꞌ kꞌas sak u yilkꞌa-
jal paachil, baꞌaleꞌ u ichileꞌ samchak, lebeetik ku 
yaꞌalaꞌal tiꞌ samchak juub. Lobatus gigaseꞌ u kꞌáat 
u yaꞌaleꞌ nojoch juub. Lelaꞌ jeꞌel u kꞌuchul nojochtal 
tak 35 CM. Beyxan jeꞌel u kꞌuchul u yaalil tak 2.3 KG. 
Letiꞌobeꞌ jeꞌel u kuxtaloꞌob tak 30 jaꞌaboꞌobeꞌ. Le juub 
jeꞌelaꞌ juntúul baꞌalcheꞌ jach páaybeꞌen u kuxtal ichil 
le Caribeoꞌ. Lelaꞌ ku kꞌaꞌabéetal tiꞌal janal, bexyan tiꞌal 
u meentaꞌal nuꞌukulil meyaj wa artesaniaꞌob.

Le baꞌalcheꞌ jeꞌelaꞌ janal xíiw ku meentik, 
letiꞌobeꞌ ku kuxtaloꞌob ichil suꞌukil jaꞌ. ku  
kuxtaloꞌob ich jaꞌob maꞌ jach taamoꞌobiꞌ tak 
70 wa 80 M. waleꞌ. Baꞌaleꞌ asab ku kux-
taloꞌob tiꞌ jumpꞌéel taamil tak 30 M. tumen 
teꞌ bukaꞌajiloꞌ uts u kꞌuchul u juul le kꞌiinoꞌ 
tiꞌal beyoꞌ ka béeychajak u kuxtal le algaꞌob 
yéetel le suꞌukil jaꞌoꞌ, beytunoꞌ yaan baꞌax 
u jaantoꞌob. Le nuuktakoꞌoboꞌ ku tséenti-
kubaꞌob ich kꞌiin. Le táankelemoꞌoboꞌ ku 
janaloꞌob ich áakꞌab tumen ich kꞌiineꞌ u 
balmajubaꞌob ichil le aarenaoꞌ. Yaan máax 
aꞌalikeꞌ ku meentikoꞌob beyoꞌ tiꞌal u kanáan-
tikubaꞌob yoꞌosal maꞌ u jaantaꞌaloꞌob wa u 
loobiltaꞌaloꞌob.

Meyaj 1. Núuk le kꞌáatchiꞌoboꞌ. 
a) ¿Tsꞌoꞌok wáaj a wilik le nukuch juuboꞌob ta kuxtalaꞌ? wa tsꞌoꞌokeꞌ, ¿Jeꞌel wáaj a tsikbaltik toꞌoneꞌ?, ¿tuꞌux 
ta wilaj? ¿nojoch wáaj? ¿baꞌax ta meentaj ka ta wilaj?

Lobatus gigas táan u xíimbal yóok’ol le áarenao’.  
Oochel tumen: Monique Grol Lobatus gigas ichil su’ukil ja’.  

Oochel tumen: Monique Grol

b) Wa ta kaajal minaꞌan le samchak 
juubaꞌ, in waꞌalikeꞌ yaan uláakꞌ juub wa 
úurich a kꞌajóol ¿máasimaꞌ? Bonej beyx-
an tsíibtej jumpꞌíit tu yoꞌosal, ¿tuꞌux ku 
yaantal? ¿baꞌax ku jaantik? ¿baꞌax yaan 
u yilaꞌ ichil a kaajal?, etc. eꞌes tiꞌ a wetx-
ookoꞌob.

U booxel juntúul Lobatus gigas.  
Oochel tumen: Ras, C.

U wíinkilal

U wíinkilal juntúul Lobatus gigaseꞌ ku taasik u pool, u nakꞌ yéetel u yook. U pooleꞌ yaan tiꞌ kaꞌapꞌéel ten-
taculoꞌob, jumpꞌéeleꞌ asab chichan tiꞌ uláakꞌoꞌ. Le nojochoꞌ tiꞌ yaan u yichiꞌ, tiꞌ le chichanoꞌ tiꞌ yaan u niꞌiꞌ. 
Beyxan tiꞌ yaan u chiꞌiꞌ, lelaꞌ bey tuchukbaleꞌ. Tiꞌ tsꞌook u wíinkilaleꞌ tiꞌ yaan u yookiꞌ, lelaꞌ u xuuleꞌ bey 
jumpꞌéel maakeꞌ. Yéetel ku xíimbal beyxan yéetel ku páanik le aarenaoꞌ tiꞌal u mukik u yaaloꞌob wa yaan 
talamil ku máansikoꞌob, beyxan ku kꞌaꞌabéetal tiꞌal u kꞌalikubaꞌ ichil u sóoloꞌ, lelaꞌ tiꞌal beyoꞌ u láaj balik u 
wíinkilal ken kꞌuchuk talamiloꞌob.

U wíinkilal juntúul nojoch ch’upul juub. Oochel tumen: Caicos Conch Farm.

U sóol wa booxel
 
Le booxeloꞌ letiꞌ kanáantik u wíinkilal le xmaꞌbaakel baꞌalcheꞌaꞌ. Lelaꞌ letiꞌ meentik tu juunal ikil u bin u 
joꞌosik carbonato de calcio tiꞌ u wíinkilal. U booxel juntúul nojoch juubeꞌ yaan tiꞌ kex 9 wa 11 suutil kꞌikꞌixkil. 
Beyxan u xuulchiꞌobeꞌ nojochtak bey jumpꞌéel káampanaeꞌ. Le táankelem juuboꞌoboꞌ maꞌ jach chíikaꞌan 
le beyoꞌob tiꞌoboꞌ, beyxan mejentak xuulchiꞌob. U boonil le booxel yoꞌokabiloꞌ sak wa kꞌas kꞌan, le u xuuloꞌ 
samchak u boonil. 

Bix u yaantal u mejeniloꞌob

Le juuboꞌoboꞌ jeꞌel u páajtal u yaantal u mejeniloꞌobeꞌ le ken u tsꞌáaj 3 wa 5 jaꞌaboꞌob tiꞌ. Letiꞌobeꞌ asab 
jeꞌel u páajtal u yaantal u mejeniloꞌob ichil u wiꞌináaliloꞌob abril tak noviembre, kꞌiinoꞌob bey maꞌ jach 
keꞌeleꞌ. Tiꞌal leloꞌ ku binoꞌon tu jáal le jaꞌoꞌ, bey tuꞌux maꞌ jach taameꞌ yéetel tuꞌux yaan jaajay áarena. Le 
xchꞌuupoꞌ kꞌaꞌabéet tiꞌ juntúul xiib tiꞌal ka béeychajak u yoꞌompajal u jeꞌob. Letiꞌeꞌ ku joꞌosik le jeꞌoboꞌ tiꞌ 
jumpꞌée tsꞌitsꞌiꞌikil kúuchil. Ku máan kex 3 wa 5 kꞌiinoꞌobeꞌ ku jóokꞌol le mejen larvaꞌoboꞌ, le jeꞌeloꞌobaꞌ ku 
kꞌaabaꞌatikoꞌob velígeroꞌob, letiꞌobeꞌ ku tséentikubaꞌob yéetel fitoplancton. Ken máanak tak 17 wa 20 kꞌi-
inoꞌobeꞌ ku yúuchul tiꞌob jumpꞌéel metamorfosis. Beytunoꞌ ku binoꞌob tu tsꞌuꞌ le jaꞌoꞌ tumen mixtan u páajtal 
u báaboꞌob. Ku káajal u jóokꞌol u booxeloꞌob beyxan ku jóokꞌol u yookoꞌob yéetel u chiꞌob. Ku balikubaꞌob 
ichil le áarenaoꞌ beyxan ku tséentikubaꞌob yéetel suꞌukil jaꞌ. Le ken nojochlakoꞌobeꞌ ku binoꞌob tu asab ta-
amil le jaꞌoꞌ. ku suutoꞌob tu jáal le jaꞌ tu kaꞌatenoꞌ le ken kꞌuchuk u súutukil u yaantal u mejeniloꞌobo.

Meyaj 2. Meent le ku kꞌáataꞌal tiꞌ teechoꞌ. 

Ichil múuchꞌiloꞌobeꞌ, xíimbalteꞌex juntúul chiich wa nool ka a kꞌáateꞌex tiꞌ ka u tsikbáalt tiꞌ teꞌex yoꞌosa le 
juub jeꞌelaꞌ. Wa letiꞌ maꞌ u kꞌajóoleꞌ, aꞌaleꞌex tiꞌ ka u tsikbalteꞌex yoꞌosal juntúul bey u yoojeleꞌ. 
Jorontsꞌíibt le tꞌaanoꞌob mix a kꞌajóol tiꞌ le tsꞌíiboꞌob ta xokajoꞌ, kaxáant baꞌax u kꞌáat u yaꞌaloꞌob ku 
tsꞌoꞌokoleꞌ ka waꞌalik tiꞌ a wetxookoꞌob beyxan tiꞌ a x(j)kaꞌansaj. 

Tiꞌ máaxoꞌob kꞌaꞌabéet u kanáantikubaꞌob 

Le lobatus gigasoꞌoboꞌ jach yaꞌab baꞌalcheꞌob tiꞌ kꞌaꞌabꞌéet u kanáantikubaꞌob. Le mejentakoꞌoboꞌ jeꞌel u 
pechꞌaꞌaloꞌob tumen uláakꞌ nojoch juuboꞌobeꞌ, beyxan tumen maꞌaxkayoꞌob, jaꞌil éekꞌoꞌob, baawayoꞌob, 
kaankayoꞌob, chakayoꞌob yéetel uláakꞌ jaꞌil baꞌalcheꞌob. Beyxan, ojelaꞌaneꞌ le bobas jaꞌil áakoꞌob (Caretta 
caretta) ku tséentikubaꞌob yéetel L. gigas. Le nojoch juuboꞌoboꞌ kex tsꞌuꞌuy u booxeloꞌobeꞌ jeꞌel u jaan-
taꞌaloꞌob tumen nodriza kꞌanxokoꞌobeꞌ (Ginglymostoma cirratum), lelaꞌ tumen yéetel u muukꞌ u chiꞌeꞌ ku 
jáapik le juub tu booxeloꞌ.

Lobatus gigas xiib (izquierda) yéetel 
xch’uup (derecha). Oochel tumen: 
Monique Grol

Meyaj 3. Yéetel juntúul a wetxookeꞌ, núukeꞌex le kꞌáatchiꞌaꞌ.  

Ta xokajeꞌ yaꞌab baꞌalcheꞌob tiꞌ kꞌaꞌabéet u kanáantikuba le juuboꞌoboꞌ, ¿Máax tiꞌ uláakꞌ ka tukultik 
kꞌaꞌabéet u kanáantikubaꞌob? ¿Baꞌaxten?

U chukaꞌaloꞌob

Kaꞌach úuchileꞌ le jchuk juuboꞌoboꞌ ku kꞌaꞌabéetkunsikoꞌob bo-
tellaꞌob tiꞌal u páajtal u yilikoꞌob le baꞌalcheꞌob tu tsꞌuꞌ le jaꞌoꞌ. Le 
ken u yiloꞌobeꞌ ku chukikoꞌob yéetel jumpꞌéel cheꞌ u meentmajoꞌob 
tiꞌal lelaꞌ. Ken chukaꞌakoꞌobeꞌ ku tsꞌáabaloꞌob ichil le cheemoꞌ 
kuxaꞌantakoꞌob, wa maꞌeꞌ ku tijsaꞌaloꞌob kꞌiin yéetel taꞌab, bey-
tunoꞌ ku bisaꞌaloꞌob koonbil. Beꞌelajak kꞌiineꞌ le wíinikoꞌoboꞌ ku 
yookoloꞌob tu tsꞌuꞌ le jaꞌoꞌ tiꞌal u chukikoꞌob le baꞌalcheꞌobaꞌ. Asab 
séebaꞌan u chukaꞌaloꞌob beꞌelajkeꞌ. Jach páaybeꞌen ka chaꞌabak 
u tsꞌáikoꞌob u mejeniloꞌob kex junmáal, ken tsꞌoꞌokokeꞌ ku chu-
kaꞌaloꞌob. Wa maꞌeꞌ chen ken ik ileꞌ tsꞌoꞌok u chꞌéejeloꞌob. Tuláakal 
yóokꞌol kaabeꞌ táan u xuꞌulul le baꞌalcheꞌ jeꞌelaꞌ tumen jach yaꞌab 
u chukaꞌaloꞌob. Yaꞌab molayoꞌob yéetel aꞌalmajtꞌaanoꞌob tsꞌoꞌok u 
jóokꞌoloꞌob tiꞌal u kanáantaꞌal u kuxtal le baꞌalcheꞌobaꞌ, wa maꞌeꞌ 
jach chen maꞌ chꞌéejekoꞌobiꞌ.

U páaybeꞌenil le juuboꞌob ichil le miatsiloꞌoboꞌ

Ku yaꞌalaꞌaleꞌ le u sóoloꞌob le juuboꞌob kaxáantaꞌanoꞌoboꞌ máajaꞌan 65 millon jaꞌaboꞌob u yúuchbeniloꞌob. 
Le baꞌalcheꞌob jeꞌeloꞌobaꞌ jach táakpajaꞌanoꞌob ichil le caribeña miatsil líikꞌul yaꞌabkach jaꞌabiloꞌob. Le 
nuꞌukuloꞌob (láakoꞌob, luꞌuchoꞌob, xoteꞌob, tuupoꞌob, léechkaloꞌob, etc.) kaxáantaꞌanoꞌob meentaꞌanoꞌob 
yéeyel u sóol le juuboꞌobaꞌ yaan kex 3000 jaꞌaboꞌob u yúuchbeniloꞌob.

 

Le maayaꞌob yéetel u jeel mesoamerica miatsiloꞌoboꞌ ku kꞌaꞌabéetkunsikoꞌob u booxel le juuboꞌoboꞌ tiꞌal u 
tsꞌáikoꞌob kꞌajóoltbil yaan máax tsꞌoꞌok u síijil wa yaan máax tsꞌoꞌok u kíimil. Beyxan ku meentikoꞌob u juum 
tiꞌal u tsꞌáikoꞌob nib óolal. Tiꞌal u béeytal u juum le booxeloꞌ kꞌaꞌabéet u meentaꞌal jumpꞌéel jool tiꞌ le tuꞌux ku 
kꞌuchul u xuuloꞌ. Lelaꞌ letiꞌ le jool ku meentaꞌal tiꞌ letiꞌoꞌ tiꞌal u joꞌosal u bakꞌeloꞌ. Ku meentaꞌal u juum jeꞌexbix 
chíikaꞌan teꞌ oocheloꞌ. Beꞌelajak kꞌiineꞌ láayliꞌ u meentaꞌal u juum le juuboꞌ. Tiꞌ le nojmeyaj jeꞌelaꞌ, ikil u tsꞌáabal 
kꞌajóoltbil le áanalteꞌaꞌ yaan a wilik u meentaꞌal u juum le juuboꞌ tiꞌal u tsꞌáabal nib óolal tiꞌ u yuumtsiloꞌob le 
kan tiꞌitsꞌ kaꞌanaloꞌ. Lelaꞌ jumpꞌéel suukbeꞌenil ku meentaꞌal kaꞌach úuchil tumen k maaya chꞌiꞌibal.

U bakꞌel le juuboꞌ. Oochel tumen: Grol, M. 

Juntúul wíinik táan u yustik le juubo’.  
Oochel tumen: Anónimo

Nu’ukulo’ob meenta’ano’ob yéetel u booxel juub (WSNP Museo).  
Oochel tumen: Grol, M

Janal

Le u bakꞌel le L. gigasoꞌ jach maꞌalob u tsꞌáik proteína. Kaꞌachileꞌ chen le máaxoꞌob kajakbaloꞌob tuꞌux 
yanoꞌoboꞌ, chen letiꞌob jaantik. Baꞌaleꞌ beꞌelajakeꞌ ku konaꞌal tanxel luꞌumil tiꞌal jaantbil, jeꞌexbix tak tu 
luꞌumil Estados Unidos. U jaajileꞌ maꞌ yaꞌab le bakꞌ ku jaantaꞌaloꞌ, asab tiꞌ chúumuk u wíinkilaleꞌ maꞌ jaan-
beꞌentsiliꞌ. 

Táanileꞌ kꞌaꞌabꞌéet u marinartaꞌal le bakꞌoꞌ. Yaꞌab bix jeꞌel u páajtal u meentaꞌal tiꞌal jaantbileꞌ. Ku meentaꞌal 
buñuelos, ensalada, sopa, bistec, hamburguesa, ceviche, etc. U jaajileꞌ wa taak a jaantik jejeláasil bix u 
meentaꞌaleꞌ, kꞌaꞌabꞌéet a xíimbaltik jejeláas kúuchiloꞌob teꞌ Caribeoꞌ. Jach kiꞌikiꞌ baꞌal, leebetikeꞌ jach táan 
u chꞌeejel le ku seen chukaꞌaloꞌob tiꞌal jaantbil. Táan u káajal u wetꞌaꞌal u chukaꞌaloꞌob tuláakal tuꞌux, wa 
maꞌeꞌ yaan k chꞌéejsikoꞌob.

Meyaj 4. Meent le ku kꞌáataꞌal tiꞌ teechoꞌ. 

a. Chaꞌant le táabsaj “Samchak juub ¿Baꞌax 
ku yúuchul tiꞌ le baꞌalcheꞌ jeꞌelaꞌ yéetel bix 
jeꞌel u páajtal ik kanáantik u kuxtaleꞌ?” u lée-
jileꞌ: https://www.youtube.com/watch?v=Av-
gAnM1uXPg
 
b. Ichil múuchꞌiloꞌobeꞌ tsikbalteꞌex baꞌax jeꞌel 
u páajtal a meentikeꞌex teꞌex teꞌ tu ka yaan-
taleꞌexoꞌ tiꞌal a wáantikeꞌex u kuxtal le sam-
chak juuboꞌoboꞌ.

Janal meenta’an yéetel samchak juub. 
Oochel tumen: Anónimo

Pꞌiskaambal

1. Yéeyej jaaj (J) wa tuusil (T) jeꞌexbix a tukultik maꞌalobeꞌ. 

2. Xok le meyajiloꞌob yéetel a x(j)kaꞌansajoꞌ ku tsꞌoꞌokoleꞌ ka yéeyik jumpꞌéel tiꞌal a meenteꞌex ich múuchꞌiloꞌob.  

a) Meꞌenteꞌex jumpꞌéel cartel yoꞌosal le baꞌalcheꞌ jeꞌelaꞌ. 
b) Tsikbáalt tiꞌ jumpꞌéel radio wa TV yoꞌosal le baꞌalcheꞌ jeꞌelaꞌ.
c) Meent jumpꞌéel táabsaj tuꞌux ka tsolik tuláakal baꞌax ta kanaj yoꞌosal Lobatus gigas.

Chukaꞌan tuukul  J T 
1. U miats kꞌaabaꞌ le samchak juuboꞌ Lobatus gigas. 
2. Juntúul baꞌalcheꞌ ku yaantal tu jaꞌil Mar Caribe.
3. Le booxel wa sóoloꞌ letiꞌ le baꞌalcheꞌ meentik tu juunaloꞌ. 
4. Tiꞌal u yaantal u mejeniloꞌobeꞌ kꞌaꞌabéet juntúul xibil juub.  
5. Le baꞌalcheꞌ jeꞌelaꞌ kanáantaꞌan u kuxtal yóokꞌol kaab. 
6. Jach páaybeꞌen ichil le miatsiloꞌoboꞌ.
7. Le jeꞌelaꞌ ku tséentikuba yéetel bakꞌ.  
8. Jach ku jaantaꞌal u bakꞌel yaꞌab tuꞌux. 
9. Le baꞌalcheꞌ jeꞌelaꞌ jach taꞌaytak u chꞌéejel. 
10. Le samchak juubaꞌ jach kꞌaꞌabéet u kanáantikuba tiꞌ le wíinikoꞌoboꞌ.  

Okosilk’ak’náab
Phil Dustan

Javier Díaz: Curaçao

http://www.marinefrontiers.org


www.marinefrontiers.org 27

Xuꞌukꞌil Meyaj: Yaan a woksaj óoltik yoꞌosal u kꞌaꞌabéetil le coral okosilkꞌakꞌnáab tiꞌ le yóokꞌol kaabaꞌ, 
beyxan baꞌax talamil ku máansikoꞌob yéetel baꞌax jeꞌel u páajtal ik meentik tiꞌal ik áantik u kuxtaloꞌobeꞌ. 

¿Baꞌax le okosil kꞌakꞌnáaboꞌ?

Le okosilkꞌakꞌnáaboꞌoboꞌ nukuch múuloꞌob 
yanoꞌob yáanal jaꞌ, le jeꞌeloꞌobaꞌ ku no-
jochtaloꞌob nib óolal tiꞌ le baꞌalcheꞌob yéetel 
le kꞌáaxoꞌob yanoꞌob ichil le kꞌakꞌnáaboꞌ. Le 
jeꞌeloꞌobaꞌ kúuchil kuxtaloꞌob jach nojochtak 
yéetel jach yaꞌab baꞌax tiꞌal aꞌalbil tu yoꞌosal. 
Ku kuxtaloꞌob ichil le chokoj kꞌakꞌnáaboꞌoboꞌ, 
jach úuchbenoꞌob, yaꞌab u jejeláasiloꞌob yéetel 
yaꞌab u yáantajoꞌob way yóokꞌol kaabeꞌ. Kex 
le coral okosilkꞌakꞌnáab chen 1% ku bisik tiꞌ 
tuláakal yóokꞌol kaabeꞌ, yaꞌab kayoꞌob yéetel u 
jeel ikꞌel jaꞌob ku kuxtaloꞌob ichil, jumpꞌéel kꞌich-
kelem baꞌax ichil le kꞌakꞌnáaboꞌ, yaꞌab tsooy-
iloꞌob u taꞌakmaj ichil.

Le coraloꞌob meentik le okosilkꞌakꞌnáaboꞌoboꞌ 
baꞌalcheꞌob yéetel kꞌáaxoꞌob. Le baꞌalcheꞌoboꞌ ku 
kóolikoꞌob le zooplancton tiꞌal u tséentikubaꞌob 
ikil le algaꞌoboꞌ ku jáapikoꞌob u juul le kꞌiinoꞌ tiꞌal u 
kuxtaloꞌob. U jeel baꞌaxoꞌob kꞌaꞌabéet tiꞌal u kux-
taloꞌobeꞌ ku chꞌaꞌikoꞌob tiꞌ le kꞌakꞌnáaboꞌ. Ichil tuláakal 
le kuxtal yaan ichil le okosilkꞌakꞌnáaboꞌ ku paklan 
áantikubaꞌob tiꞌal u tséentikubaꞌob, u nojochtaloꞌob 
yéetel u jóokꞌoloꞌob táanil. Kex jach yaꞌab kuxtal 
yaan ichil le okosilkꞌakꞌnáaboꞌ maꞌ nonoj le baꞌax ku 
joꞌosikoꞌob jeꞌel u páajtal u kꞌaꞌabetkúunsaꞌal tu-
men le wíinikoꞌoboꞌ ( jeꞌexbix le biomasaoꞌ), tumen 
tuláakal le jeꞌeloꞌ ku kꞌaꞌabéetal tiꞌ letiꞌob tiꞌal u kux-
taloꞌob ichilubaꞌob.

Meyaj 1. Yéetel u yáantaj a x(j)kaꞌansajeꞌ núukeꞌex wa tsikbalneꞌex yoꞌosal le kꞌáatchiꞌob jeꞌeloꞌobaꞌ. 

a) ¿Tsꞌoꞌok wáaj a yáax uꞌuyik yoꞌosal le okosilkꞌakꞌnáaboꞌ?
b) ¿Tsꞌoꞌok wa a wilik wa a yaantal naatsꞌ tiꞌ jumpꞌéel okosilkꞌakꞌnáab?
ch) ¿Tsꞌoꞌok a wilik tiꞌ áanalteꞌ, interet wa chaꞌanil? Tsikbáalt toꞌon baꞌax ka tukultik ka ta wilaj.

U kꞌaꞌabéetil le okosilkꞌakꞌnáaboꞌoboꞌ

Le yaꞌabkach coral okosilkꞌakꞌnáaboꞌoboꞌ jach páaybeꞌenoꞌob tiꞌal u kuxal maꞌ chen le jaꞌil áakoꞌoboꞌ beyx-
an le wíinikoꞌob tuláakal yóokꞌol kaaboꞌ. Le okosilkꞌakꞌnáaboꞌoboꞌ ku tsꞌáikoꞌob otoch tiꞌ baꞌalcheꞌob yéetel 
kꞌáaxoꞌob, ichil le jeꞌeloꞌobaꞌ jeꞌel u pájtal ik máanchiꞌitik tsꞌuꞌuy coraloꞌob, octocoraloꞌob, nojoch esponjaꞌob, 
algaꞌob, etc. tuláakal le jeꞌeloꞌobaꞌ ku yáantikoꞌob jejeláas u chꞌiꞌibal kayoꞌob tiꞌ u kuxtaloꞌob (u yotochoꞌob 
yéetel xan tiꞌ ku tséentikubaꞌobiꞌ).

Le nukuch múuloꞌob ku meentik le okosilkꞌakꞌnáaboꞌoboꞌ ku yáantikoꞌob tuláakal u chowakil le costaꞌob 
tiꞌ u muukꞌ le kꞌakꞌnáaboꞌ, ichil le jeꞌeloꞌobaꞌ jeꞌel u páajtal ik máanchiꞌitik le islaꞌoboꞌ beyxan le kaabal 

Wa nojoch le kúuchilo’ asab ya’ab ba’alche’ob ku kajtalo’obi’.  
Oochel tumen: Phil Dustan

Coral Acropora palmata tu lu’umil Curacao.  
Oochel tumen: Javier, Kasper Meijer yéetel Manon Den Haan

luꞌumoꞌoboꞌ. Le u yaꞌab juul le kꞌiinoꞌ ku meen-
tik u asab nojochtaloꞌob. Chen baꞌaleꞌ kex jach 
páaybeꞌen le kuxtal jeꞌel tiꞌ le wíinikoꞌoboꞌ, 
u jaajileꞌ maꞌ jach yaꞌab baꞌax ik ojel yoꞌosal 
le okosilkꞌakꞌnáaboꞌ. O xokaꞌal yoꞌosal le 
jeꞌeloꞌobaꞌ táantik u káajaleꞌ, tiꞌ u chúumukil u 
sigloil XIX.

Tiꞌ yaꞌab kúuchiloꞌob teꞌ Caribe yéetel Atlan-
tico occidentaloꞌ, le tsoolil okosilkꞌakꞌnáaboꞌ 
yanoꞌob teꞌ jaꞌob maꞌ jach taantakoꞌoboꞌ letiꞌ le 
jach maꞌalob tiꞌal u kuxtal jejeláas kayoꞌoboꞌ. 
Le algaꞌoboꞌ ku tsꞌáikoꞌob janal yéetel otoch 
tiꞌ le mejentakoꞌoboꞌ. Leebetikeꞌ kex maꞌ jach 
nojoch le okosilkꞌakꞌnáab jeꞌeloꞌobaꞌ jach ku 
yáantajoꞌob tiꞌal ka nojochlak yéetel ka kux-
lakoꞌob le jaꞌil baꞌalcheꞌob ku kuxtaloꞌob ich-
iloꞌoboꞌ.

Meyaj 2. Meent le ku kꞌáataꞌal tiꞌ teechoꞌ.  

Chaꞌant le táabsaj jeꞌelaꞌ: https://www.youtube.com/watch?v=ya3tM4JoqUc   yoꞌosal a kꞌajóoltik uláakꞌ 
yoꞌosal le coral okosilkꞌakꞌnáaboꞌ. Ku tsꞌoꞌokoleꞌ ka tsikbaleꞌex tu yoꞌosal yéetel u yáantaj a x(j)kaꞌansaj.   

Ichil kaꞌakaꞌatúulileꞌexeꞌ kaxteꞌex baꞌax u kꞌáat u yaꞌal le jeꞌeloꞌobaꞌ: corales duros, octocorales, esponjas 
grandes, algas. Wa yaan oocheloꞌobeꞌ eꞌeseꞌex tiꞌ a wetxookeꞌex. 

Talamiloꞌob

Nib óolal tiꞌ le eꞌesajil ku tsꞌáabal kꞌajóoltbil tumen jejeláas wíinikoꞌob wa molayoꞌob ku meyajoꞌob tiꞌ le 
okosilkꞌakꞌnáaboꞌoboꞌ ku yaꞌalikoꞌobeꞌ tuláakal le kúuchiloꞌobaꞌ táan u kꞌastaloꞌob, u tsꞌookeꞌ ku yaꞌa-
likoꞌobeꞌ talam ka béeyak u ka kuxkíintikoꞌob tu kaꞌatéen. U jaajileꞌ mixmáak tsaꞌayak u yaꞌal bukaꞌaj ken u 
tojoltej wa bukaꞌaj talamil ken u taas tik kuxtal le u kꞌastal wa u kíimil le coral okosilkꞌakꞌnáaboꞌoboꞌ.

U jaajileꞌ le talamil ku máansik le okosilkꞌakꞌnáaboꞌoboꞌ yaan baꞌax u yilaꞌ yéetel jejeláas baꞌaloꞌob ku 
meentik le wíinikoꞌob ichil yéetel táankab tiꞌ le kꞌakꞌnáaboꞌoboꞌ. Ku yaꞌalik le jejeláas molayoꞌobaꞌ (GCRMN, 
Reef Check, WRI, USEPA) tuláakal bin le okosilkꞌakꞌnáaboꞌob yanoꞌob way yóokꞌol kaabeꞌ yaan u máan-
sikoꞌob jumpꞌéel nojoch talamil tuꞌux yaan u máan jaꞌaboꞌob tiꞌal ka béeyak u jáawal le toopoꞌ.  Tuláakal le 
baꞌax ku meentik le wíinik tiꞌal ka kuxlakoꞌ, letiꞌ meentik u kꞌojaꞌantal le okosilkꞌakꞌnáaboꞌoboꞌ. U kꞌastal le 
jeꞌeloꞌob tiꞌ kúuchil náachtakoꞌobeꞌ, ku yeꞌesikeꞌ nojoch le talamil jeꞌelaꞌ.

Nodriza k’anxok. Oochel tumen: Javier, Kasper Meijer yéetel Manon Den Haan

Okosilk’ak’náab. Oochel tumen: Javier, Kasper Meijer y Manon Den Haan

Juntúul áak ku máan u xíimbal ichil le coralo’obo’.  
Oochel tumen: Javier, Kasper Meijer y Manon Den Haan

U yotoch jejeláas ja’il ba’alche’ob.  
Oochel tumen: Javier, Kasper Meijer yéetel Manon Den Haan

U k’oja’antal le coralo’obo’. Oochel tumen: Phil Dustan

Meyaj 3. Meent le meyajoꞌobaꞌ 
1. Bonej le oochelaꞌ

2. Chaꞌanteꞌex le táabsajaꞌ: https://www.youtube.com/watch?v=WGeCcHr7rNQ . ichil múuchꞌiloꞌobeꞌ 
meenteꞌex jumpꞌéel cartel, wa podcast, wa táabsaj tuꞌux ka a tsꞌaex kꞌajóoltbileꞌ baꞌax jeꞌel u páajtal u 
meentaꞌal tiꞌal ka kanáantaꞌak u kuxtal le okosilkꞌakꞌnáaboꞌoboꞌ, yaan le jeꞌelobaꞌ ku chíikpajal ichil le 
táabsaj ken a chaꞌanteꞌexoꞌ, teꞌex xaneꞌ jeꞌel u béeytal a tukultikeꞌex yéetel a tsꞌíibtikeꞌex u jeeloꞌobeꞌ. 

Tsook meyajil tiꞌal a weꞌesik a kaambal 
3. Wa náach ka yaantal tiꞌ le kꞌakꞌnáaboꞌ, maꞌ xaaneꞌ u yáaxil a kaanbal yoꞌosal le okosilkꞌakꞌnáaboꞌoboꞌ. 
Tsꞌoꞌok a wilikeꞌ jumpꞌéel páaybeꞌen kuxtal tiꞌ le yóokꞌol kaabaꞌ, tsꞌoꞌok xan a wilikeꞌ táan u máansik 
jumpꞌéel nojoch talamil tiꞌ le kꞌiinoꞌobaꞌ. Tiꞌ le táabsajoꞌob tsꞌoꞌok a chaꞌantik ichil le jaatsilxookaꞌ tsꞌoꞌok u 
máanchiꞌitaꞌal jejeláas baꞌaxoꞌob jeꞌel u páajtal u meentik wíinik tiꞌal u kanáantik u kuxtal le coraloꞌoboꞌ 
(beyxan yaan ta tsíꞌíibteꞌex teꞌexiꞌ). Yéetel a x(j)kaꞌansajeꞌ, yéeyeꞌex jumpꞌéeliꞌ ka a meenteꞌex ta najil 
xookeꞌex wa ichil le kaajoꞌ.

Boonil tumen Sayapin Alexandr. Cha’ab ti’: Pinta El Mundo Super Coloring

U Xt’uutilo’ob Yucatán  
(spp. Amazona)

Nikki Buxton

Madison Heltzel

Xuꞌukꞌil meyaj: Yaan a woksaj óoltik u kꞌaꞌabéetil u kanáantaꞌal u kuxtal le xtꞌuutꞌoꞌobo, chꞌíichꞌoꞌob ku 
kuxtaloꞌob ta báakꞌpachil. Yaan a wojeltik asab tu yoꞌosal, jeꞌexbix u yotoch, baꞌax ku jaantik, bix u yáantaj 
way yóokꞌol kaabeꞌ, baꞌax talamiloꞌob ku máansik yéetel bix jeꞌel ik áantaj tiꞌal ik kanáantik u kuxtaloꞌobeꞌ. 

¿MAKALMÁAKOꞌOB U XTꞌUUTꞌILOꞌOB YUCATÁN?

U xtꞌuutꞌil Yucataneꞌ beꞌelajakeꞌ asab kꞌajóoltaꞌan jeꞌex 
kꞌaan xtꞌuutꞌ, jumpꞌéel chꞌiꞌibal ku kajtal tu xamanil Be-
lice yéetel tu Petenil Yucatán, México. Le xiib yéetel u 
xchꞌuupileꞌ jelaꞌantakoꞌob, séebaꞌan a wilik wa xiib wa 
xchꞌuup. Ku yaꞌalaꞌal tiꞌ kꞌaan xtꞌuutꞌ tumen yaan jumpꞌéel 
chan wéejil kꞌuꞌukꞌmel yóokꞌol u koj kꞌan u boonil. Le boonil 
jeꞌelaꞌ asab chíikaꞌan tiꞌ le xibil xtꞌuutꞌoꞌ. Le xiib xanoꞌ yaan 
jumpꞌéel chak weejil tu xiikꞌ, le chꞌuupoꞌoboꞌ minaꞌan tiꞌob. 
Le ken joꞌop u xikꞌnáaloꞌobeꞌ séebaꞌan a wilik makalmáak 
chꞌuup yéetel xiib.
Le xtꞌuutꞌoꞌobaꞌ jeꞌel u kuxtaloꞌob tak 50 jaꞌaboꞌobeꞌ. Ku 
káajal u kaxtik u núupoꞌob yéetel u yaantal u mejeniloꞌob 
ken u tsꞌáaj 4 wa 5 jaꞌabil u kuxtaloꞌob. Jeꞌel u tsꞌáikoꞌob 
jeꞌob yéetel u yaantal u mejeniloꞌob ichil yaꞌabkach 
jaꞌaboꞌobeꞌ, chen baꞌaleꞌ chen ku tsaꞌayal yaantal juntúul 
wa kaꞌatúul u mejeniloꞌob ichil jumpꞌéel jaꞌab, beytunoꞌ 
xaan u yaꞌabtaloꞌob. Le xtꞌuutꞌoꞌobaꞌ ku kuxtaloꞌob ichil 
múuchꞌiloꞌob, ichil le jeꞌeloꞌobaꞌ yaan jejeláas baatsiloꞌo-

biꞌ. Letiꞌobeꞌ ken u nupubaꞌobeꞌ chen yéetel juntúul ku kuxtaloꞌob tiꞌ tuláakal le kꞌiinoꞌoboꞌ. Letiꞌobeꞌ jach ku 
tsꞌáikubaꞌob u kanáant u baatsiloꞌob. ¿Bix a wilik?

Meyaj 1. Meent le ku kꞌáataꞌal techoꞌ. 

a) ¿Tsꞌoꞌok wáaj a wilik juntúul xtꞌuutꞌ? Tsikbáalt tiꞌ a wetxookoꞌob. 

b) Ichil múuchꞌiloꞌobeꞌ, yéetel u yáantaj a x(j)kaꞌansajeꞌ xeneꞌx táankab ka a tsꞌíibteꞌex u kꞌaabaꞌob kꞌáax-
oꞌob yéetel baꞌalcheꞌob ka wilikeꞌex.

Tiꞌ le oochelaꞌ jeꞌel u páajtal ik ilik le weejil kꞌan yaan yóokꞌol u 
kojoꞌ. Oochel tumen:  Nikki Buxton

Le jeꞌelaꞌ juntúul sak táan ich xtꞌuutꞌ, Jach bey juntúul kꞌaan xtꞌuutꞌeꞌ. Oochel tumen:  Nikki Buxton

ch) Aꞌal tiꞌ a wetxookoꞌob baꞌax ta jach ilaj. ¿A wojel wa u kꞌaabaꞌ le tuláakal ta wilajoꞌ? ¿Bix a waꞌalik u 
kꞌaabaꞌ ich maaya wa ich káastelan? Wa yaan mix tsaꞌayeꞌex a waꞌaleꞌex u kꞌaabaꞌobeꞌ, xeeneꞌex iknal 
juntúul nojoch máak ka a kꞌáateꞌex áantaj. 

BAꞌAXTEN PÁAYBEꞌEN LE XTꞌUUTꞌOꞌOBOꞌ?

Le xtꞌuutꞌoꞌobaꞌ jach ku tꞌíitꞌikoꞌob 
neekꞌoꞌob. Letiꞌobeꞌ yaꞌabkach kúuchiloꞌob 
tuꞌux ku máanoꞌob xikꞌnáaleꞌ tiꞌ ku pꞌa-
tikoꞌob neekꞌoꞌobiꞌ. Ken joꞌop u janaloꞌob tu 
kꞌaboꞌob le cheꞌoboꞌ jach ku chaꞌikoꞌob u 
lúubul u xiixel u yoꞌochoꞌob, yaneꞌ mixtan 
u yutsil jaantikoꞌob ken u chaꞌob u lúubul 
teꞌ luꞌumoꞌ. Le neekꞌoꞌob ku lukꞌikoꞌoboꞌ 
ku taꞌikoꞌob yéetel ku lúubul le tuꞌux ku 
máanoꞌoboꞌ. Yaan le neekꞌoꞌob ku lúubul 
ken joꞌop u janaloꞌoboꞌ ku lukꞌaꞌal tumen 
uláakꞌ baꞌalcheꞌobeꞌ ken tsꞌoꞌokokeꞌ yaan 
xan u tꞌitꞌikoꞌob.

Meyaj 2. Meyajneneꞌex kaꞌakaꞌatúulil.

Xíimbalteꞌex juntúul nool wa chich ka 
a kꞌáateꞌex tiꞌ wa u kꞌajóol baꞌalcheꞌob 
ku tꞌíitꞌikoꞌob neekꞌoꞌob bey maꞌ letiꞌ le 
xtꞌuutꞌoꞌoboꞌ. Tiꞌ le ken u yaꞌal tiꞌ techoꞌ, 
yéey jumpꞌéeliꞌ ka a meent jumpꞌéel chan 
tsꞌíib yéetel boonil tu yoꞌosal. Eꞌes tiꞌ a 
wetxookoꞌob beyxan tiꞌ a j(x)kaꞌansaj.

¿BAꞌAX TALAMIL KU MÁANSIKOꞌOB?

Tiꞌ le kꞌiinoꞌobaꞌ, yaꞌab le xtꞌuutꞌoꞌoboꞌ jach kꞌojaꞌantakoꞌob, 
u kꞌuꞌukꞌmeloꞌobeꞌ jach maꞌ paataloꞌobiꞌ, yaanoꞌobeꞌ mejen 
biirichoꞌob. Lelaꞌ tumen maꞌ maꞌalob u tséentikubaꞌobiꞌ, 
beyxan tumen le kúuchil tuꞌux ku yaantaloꞌob yéetel tuꞌux 
ku tsꞌáik u jeꞌobeꞌ maꞌ paataliꞌ. 

Yaꞌab tiꞌ le xtꞌuutꞌoꞌobaꞌ ku binoꞌob janal tu kool le kol-
náaloꞌobo. Le máakoꞌoboꞌ ku pꞌuꞌujuloꞌob tumen ku 
kꞌaskúuntaꞌal u yich u pakꞌáaloꞌob, beytunoꞌ ku kíinsikoꞌob 
le baꞌalcheꞌobaꞌ. Uláakꞌ baꞌax kíinsik le xtꞌuutꞌoꞌoboꞌ letiꞌ u 
jéentantikubaꞌob tiꞌ u chenebjoolil otochoꞌob, le u nojochtal 
le kajtaloꞌoboꞌ ku meentik u asab yaꞌabtal otochoꞌob. Le-
tiꞌobeꞌ ku binoꞌob táanxel tuꞌux yaantal. Yaan kꞌiineꞌ tiꞌ 
postes tuꞌux yaan corriente ku meentik u kꞌuꞌob, yaneꞌ ku 
kíimiloꞌob tumen ku tíitaꞌaloꞌob tumen le cableꞌoboꞌ. 

Kaꞌatúul sak táan pool xtꞌuutꞌoꞌob tu kaajil, Pozo Pirata, Q. Roo, Mexico. 
Oochel tumen:  Robby Thigpen. 

Chan sak táan pool xt’uut’ tu lu’umil Honduras. 
Oochel tumen:  Fausto Antonio Elvir Valle.

A waalakꞌtik, a manik, a konik wa a kíinsik xtꞌuutꞌeꞌ wetꞌaꞌan tu nojluꞌumil México. Táan u meentaꞌal 
jumpꞌéel kúuchil tuꞌux jeꞌel u béeytal u kanáantaꞌal u kuxtal le chꞌíichꞌoꞌob ku tokaꞌal tiꞌ le máakoꞌob 
aalakꞌtikoꞌob wa konikoꞌoboꞌ. Ikil u meentaꞌal le jeꞌelaꞌ jach yaꞌab máax konik wa manik le baꞌal-
cheꞌob jeꞌeloꞌobaꞌ. Tuláalal nojluꞌumilꞌob Americaeꞌ jumpꞌéel nojoch talamil le jeꞌelaꞌ. Tsꞌoꞌok u xuꞌupul le 
chꞌíichoꞌob tu luꞌumiloꞌob Africa yéetel Indonecia, beytunoꞌ le kꞌasaꞌan máakoꞌoboꞌ way tek luꞌumil ku 
taaloꞌob u chukoꞌob le chꞌíichoꞌobaꞌ tiꞌal u konoꞌob táanxel luꞌumiloꞌob.

Jach chíikaꞌan xaneꞌ, teꞌ kꞌiinoꞌobaꞌ tsꞌoꞌok u jach yaꞌabtal u kꞌuchul nukuch chak ikꞌaloꞌob tek luꞌumi-
loꞌonaꞌ, ku yúuchtal u chꞌéenel u kꞌuchul chak ikꞌaloꞌob (ku káajal mayo yéetel ku tsꞌoꞌokol tak enero), maꞌ 
bey kaꞌacheꞌ. Le chak ikꞌaloꞌoboꞌ ku luꞌusikoꞌob cheꞌob, le ken tijikoꞌobeꞌ ku yeeleloꞌob ken u seen meent le 
kꞌiinoꞌ. Le kꞌaꞌankach jaꞌoboꞌ maꞌ jach paatal tiꞌ le chꞌíichꞌoꞌob tiꞌal u meentik u kꞌuꞌob wa tiꞌal u júukikoꞌob 
u jeꞌob.

Le kꞌáaxoꞌoboꞌ jach páaybeꞌen tiꞌal u kuxtal yéetel u yaꞌabtal le múuchꞌil xtꞌuutꞌoꞌboꞌ. Letiꞌobeꞌ ku bin 
u janaloꞌob ichil le kꞌáaxoꞌoboꞌ ikil u máan le kꞌiinoꞌoboꞌ. Letiꞌobeꞌ u yojeloꞌob baꞌax súutukil tiꞌ le jaꞌab 
kꞌaꞌabéet u kaxtikoꞌob jejeláas janaloꞌoboꞌ. Le baꞌax jeꞌelaꞌ ku bin u kaꞌansikoob tu mejeniloꞌob tumen 
bey jeꞌel u kanikoꞌob kuxtaloꞌ. U luꞌusaꞌal le cheꞌoboꞌ jumpꞌéel baꞌax jach yaj óolal tiꞌ letiꞌob asab yaj wa 
le cheꞌoꞌ yaan kꞌuꞌ yéetel jeꞌiꞌ. letiꞌobeꞌ jach ku yaabiltik tuꞌux ku yaantaloꞌob. U luꞌusaꞌal le cheꞌoboꞌ jach 
talam tiꞌ letiꞌob tumen jach toop ken u kaxtoꞌob u jeel kúuchil tiꞌal u kuxtaloꞌob.

Le kꞌaan xtꞌuutꞌaꞌ táan u máansik maꞌalobil yéetel juntúul kuꞌuk. Oochel tumen:  Nikki Buxton.

Meyaj 3. Meent le ku k’áata’alo’. 

a) Yéetel juntúul a wetxooke’ chupe’ex le amayte’a’.

Baꞌalcheꞌ tin kaajal Baꞌax ta-
lamiloꞌob 
ku máan-
sik 

Bix in wilik wa táan u mukꞌyaj Máax 
meentik u 
mukꞌyaj  

Kuꞌuk Minaꞌan 
u yotoch 
beyxan 
minaꞌan u 
yoꞌoch.  

Jach tsꞌoyaꞌan in wilik yéetel minaꞌan 
u muukꞌ  

Le ka-
jnáaloꞌob 
ku kon-
ikoꞌob 
cheꞌob tiꞌ 
táanxel 
kaajiloꞌob.  

BIX JEꞌEL IK ÁANTAJ TIꞌAL IK KANÁANTIK U KUXTAL LE XTꞌUUTꞌOꞌOBAꞌ

Yaan jumpꞌéel baꞌax ku meentaꞌal tiꞌal u kanáantaꞌal u kuxtal baꞌalcheꞌob ku kuxtaloꞌob naatsꞌ tiꞌ le ka-
jtaliloꞌob jeꞌex le xtꞌuutꞌoꞌoboꞌ, u kꞌaabaꞌ le jeꞌeloꞌobaꞌ “Corredores de vida silvestre”, le jeꞌelaꞌ maꞌalob 
xan ka meentaꞌak tiꞌ le xtꞌuutꞌoꞌbaꞌ. Kúuchiloꞌob tuꞌux jeꞌel u béeytal u kajtaloꞌob yéetel u yaantal u me-
jeniloꞌobeꞌ. Le kúuchiloꞌob jeꞌeloꞌobaꞌ éejentaꞌan tumen le aꞌalmajtꞌaanoꞌoboꞌ. U kꞌáat u yaꞌaleꞌ wa yaan 
máax meentikeꞌ kꞌaꞌabéet ik papaxkꞌabtik. Wa juntúul jalaꞌach taak u meentik jumpꞌéel túumben kꞌíiwik 
ta kaajaleꞌ maꞌalob ka aꞌalaꞌak tiꞌ ka u pꞌat le cheꞌoboꞌ tiꞌal u yaantal le xtꞌuutoꞌoboꞌ. Tumen xan le nukuch 
kꞌáaxoꞌoboꞌ tsꞌoꞌok u jach kaꞌanaltaoꞌob, talam tiꞌ le xtꞌuutꞌoꞌob tiꞌal u kaxtik u yoꞌochoꞌob beyxan u yaantal 
u mejeniloꞌob. Wa mixtan ik áantik le chꞌíichꞌoꞌobaꞌ chen ken ik ileꞌ minaꞌanoob tik báakꞌpachil tume tsꞌoꞌok 
u láaj binoꞌob wa tsꞌoꞌok u kíimiloꞌob.

Juntúul xibil xtꞌuutꞌ. Oochel tumen:  Nikki Buxton. Juntúul sak táan pool xtꞌuutꞌ. Oochel tumen:  Nikki Buxton. 

TSꞌOOK MEYAJ 

Xíimbalteꞌex paalaloob ta kaajaleꞌex ka a stikbalteꞌex tiꞌob baꞌax tsꞌoꞌok a kanikeꞌex teꞌ jaatsilxookaꞌ. Ken 
tsꞌoꞌokokeꞌ kꞌub tiꞌ a x(j)kaꞌansaj le amayteꞌ jeꞌelaꞌ tiꞌal a weꞌesik ta meentaj tu beel le mayajoꞌ.

U kꞌaabaꞌ máax ta 
xíimbaltaj  

Makalmáak le jaatsil xook 
asab utslaj tu xikinoꞌ

Baꞌax kꞌáatchiꞌob tu 
meentaj tech  

Baꞌax tu yaꞌalaj ken 
u meentej tiꞌal u 
kanáantik le xtꞌuutꞌoꞌ 

Juntúul xchꞌupul kꞌaan xtꞌuutꞌ. Oochel tumen:  David Segura.

MA’AX  
(Ateles geoffroyi)

Braulio Pinacho Guendulain

Madison Heltzel

Xuꞌukꞌil meyaj: Yaan a woksaj óoltik u kꞌaꞌabéetil u kanáantaꞌal u kuxtal le aalakꞌobaꞌ, baꞌalcheꞌob ku 
kuxtaloꞌob ta báakꞌpachil. Yaan a wojeltik asab tu yoꞌosal, jeꞌexbix u yotoch, baꞌax ku jaantik, bix u yáantaj 
way yóokꞌol kaabeꞌ, baꞌax talamiloꞌob ku máansik yéetel bix jeꞌel ik áantaj tiꞌal ik kanáantik u kuxtaloꞌobeꞌ.

¿BAꞌAX LE MAꞌAXOꞌOBOꞌ?

Le maꞌaxoꞌ, Ateles geoffroyi, juntúul baꞌalcheꞌ jach lilipkil, kiꞌ u 
janal yéetel uts tu yich u máan u lechꞌkꞌaláankil tu kꞌab cheꞌob. Ku 
yaantaloꞌob tiꞌ u kꞌáaxiloꞌob México, Centroamérica yéetel chikꞌinil 
Sudamérica. Letiꞌobeꞌ nojochtak u wíinkilaloꞌob, uts tu yich u kux-
taloꞌob ich múuchꞌiloꞌob beyxan ku yaantaloꞌob tiꞌ kꞌáaxoꞌob bey 
búukpajaꞌaneꞌ tumen teꞌeloꞌ maꞌalob u kaxtikoꞌob janal. Asab ku 
jaantikoꞌob u takꞌanil ich pakꞌáaloꞌob.

Le maꞌaxoꞌoboꞌ bekꞌechtak u wíinkilaloꞌob, asab chowaktak u 
kꞌaboꞌob yéetel u yookꞌob ket u wíinkilaloꞌob brazos. U neejoꞌobeꞌ 
chowak ku tsꞌoꞌokoleꞌ muꞌukꞌaꞌan. Ku kꞌaꞌabéetkunsikoꞌob tiꞌal 
u maꞌalob lechkꞌaláankiloꞌob tu kꞌaboꞌob le cheꞌoboꞌ. Beyxan ku 
kꞌaꞌabéetal tiꞌ letiꞌob tiꞌal u yáantikoꞌob le mejentakoꞌoboꞌ tiꞌal ka 
máanakoꞌob tu kꞌab le cheꞌoboꞌ. Yaan kꞌiineꞌ xaneꞌ, ikil u janaloꞌobeꞌ 
chen yéetel u nej chꞌuyukbaloꞌob tu kꞌab le cheꞌoboꞌ. U yaalil 
juntúul xiibeꞌ óol keet yéetel u yaalil juntúul chꞌuup, beytunoꞌ maꞌ 
jach séebaꞌan a wilik wa xiib wa xchꞌuup juntúul maꞌax ken a wiliꞌ.

Meyaj 1. Meent le ku kꞌáataꞌal tiꞌ techoꞌ. 

Chaꞌant le táabsajaꞌ: https://www.youtube.com/watch?v=O-
T24UGho3yM. Ku tsꞌoꞌokoleꞌ la tsikbaltik tu yoꞌosal yéetel a wetx-
ookoꞌob. ¿Tsꞌoꞌok wáaj a wilik juntúul maꞌax ta kuxtal? ¿tuꞌux? ¿A 
kꞌajóol wa máax yaan tiꞌ le baꞌalcheꞌ jeꞌel tu yotochoꞌ?

Juntúul chan maꞌax yéetel u naꞌ. Oooche tumen: Pinacho-B.

Kaꞌatúul maꞌaxoꞌob táan u jeꞌelisubaꞌob.  
Oochel tumen: Fabrizio Dell’ Anna

http://www.marinefrontiers.org

¿BIX U YAANTAL U MEJENILOꞌOB?

Le xchꞌuupoꞌoboꞌ le ken kꞌuchuk u kꞌiinil u yaantal u mejeniloꞌobeꞌ ku jatsikubaꞌob teꞌ múuchꞌil tuꞌux a ta-
albaloꞌoboꞌ, maꞌ bey le xiiboꞌoboꞌ, letiꞌobeꞌ jeꞌel u máansikoꞌob tuláakal u kuxtaloꞌob chen tiꞌ jumpꞌéeliliꞌ 
múuchꞌileꞌ. Le ken kꞌuchuk u kꞌiinil u yaantal u mejeniloꞌobeꞌ yaan kꞌiineꞌ ku méekꞌikubaꞌob, ku jáaxtikubaꞌob. 
Beyxan yaan kꞌiineꞌ ku baꞌateꞌiloꞌob wa ku tsaylanpachtikubaꞌob ichilubaꞌob. Letiꞌobeꞌ ku nupikubaꞌob 
yéetel jeꞌelmáaxak ichil le múuchꞌiloꞌo tiꞌal u yaantal u mejeniloꞌob, leebetikeꞌ kꞌas talam ka kaxtaꞌak máax 
u yuum juntúul chan maꞌax. Yoꞌosal xan le jeꞌeloꞌ, le nukuch maꞌaxoꞌoboꞌ jach ku loobiltikoꞌob le mejenta-
koꞌoboꞌ tumen maꞌ u yojeloꞌob wa u mejeniloꞌobiꞌ. 

BAꞌAXTEN KꞌAꞌABÉET IK KANÁANTIK U KUXTALOꞌOB

Le maꞌaxoꞌoboꞌ jach kꞌajóoltaꞌanoꞌob bey tꞌíitꞌ neekꞌoꞌobeꞌ. Yéetel le meyaj ku meentikoꞌobaꞌ ku jóokꞌol u jeel 
kꞌáaxoꞌob teꞌ kúuchil tuꞌux ku yaantaloꞌoboꞌ, beytunoꞌ letiꞌob meentik maꞌ u chꞌéejel kꞌáax tiꞌal u yaantaloꞌob 
beyxan tiꞌal u jaantoꞌob teꞌ kúuchiloꞌob tuꞌux kajakbaloꞌoboꞌ. Letiꞌob xaneꞌ ku yáantajoꞌob tiꞌal u meen-
tikoꞌob u maꞌalob kuxtal le kꞌáaxoꞌob tuꞌux ku yaantaloꞌoboꞌ tumen maꞌ chen jumpꞌéeliliꞌ kꞌáax le ku tséenti-
kubaꞌobiꞌ, jejeláas tuꞌux ku máan u kaxtoꞌob u yich cheꞌob u jaantoꞌob beyxan ichil le múuchꞌiloꞌoboꞌ jelaꞌan 
baꞌax ku jaantikoꞌob, beyoꞌ, mixtan u chꞌejikoꞌob u yich chen jumpꞌéeliliꞌ cheꞌ wa pakꞌáal.

Uláakꞌ baꞌaleꞌ, jach yaꞌab 
tuꞌux jeꞌel u páajtal ik 
xokikeꞌ, le maꞌaxoꞌoboꞌ 
jach ku bisikubaꞌob yéetel 
le máasewal wíinikoꞌoboꞌ, 
leebetik yaan méesewal ka-
jtaliloꞌob tuꞌux jach kanáan-
taꞌan u kuxtal le baꞌalcheꞌob 
tumen le kajnáaloꞌoboꞌ, 
tumen u yúuchben chꞌiꞌiba-
loꞌobeꞌ yaan baꞌax u yilaꞌob 
yéetel le baꞌalcheꞌ jeꞌelaꞌ.

Juntúul chꞌupul maꞌax táan u weensik u mejenil. Oochel tumen: Fabrizio Dell' Anna

Juntúul maꞌax táan u máan tiꞌ uláakꞌ  
kꞌabcheꞌ. Oochel tumen: Pinacho-B

Meyaj 2. Meentej le ku kꞌáataꞌal techoꞌ.

Chaꞌant le táabsajaꞌ: https://www.youtube.com/
watch?v=NKoifoVdX7s. Ken tsꞌoꞌokoꞌe yéetel u yáantaj 
a j(x)kaꞌansajeꞌ ka tꞌaaneꞌex tu yoꞌosal. Jeꞌel u béeytal a 
núukikeꞌex le kꞌáatchiꞌobaꞌ: ¿Bey tech kajakbalech Quin-
tana Roo, a kꞌajóol wáaj tuꞌux ku pꞌáatal Akumal? ¿bix a 
tukultik le kúuchil tuꞌux ku kanáantaꞌal u kuxtal le maꞌax-
oꞌob teꞌ Akumaloꞌ? ¿A kꞌajóol wáaj uláakꞌ kúuchil jeꞌexbix le 
santuario yaan teꞌ Akumaloꞌ?

TALAMILOꞌOB KU MÁANSIKOꞌOB
Le yáax talamil ku máansik le maꞌaxoꞌobaꞌ letiꞌ u seen 
luꞌusal le cheꞌoboꞌ, le baꞌax jeꞌelaꞌ ku meentik u pꞌáatal 
minaꞌan u yotoch le baꞌalcheꞌobaꞌ, beyxan u yoꞌochoꞌob. U 
yoksaꞌal agricultura yéetel ganadería tiꞌ e kajtaliloꞌoboꞌ ku 
meentik u seen luꞌusaꞌal cheꞌob, beyxan u koꞌonol cheꞌob 
tiꞌal ka bisaꞌak táanxel tuꞌux. Uláakꞌ xaneꞌ tiꞌal u meentaꞌal 
túumen kajtaliloꞌob wa otochoꞌobeꞌ unaj u seen luꞌusaꞌal le 
cheꞌoboꞌ. Le maꞌaxoꞌobaꞌ kex taak u pꞌáataloꞌob teꞌ kúuchil 
túumbentakoꞌobaꞌ yaan kꞌiineꞌ chen ku páataloꞌob tiꞌal 
kíimil tumen ku yaꞌachꞌaloꞌob, ku tíitaꞌaloꞌob tumen cor-
riente, wa maꞌeꞌ ku kíimiloꞌob ikil u jaantikoꞌob baꞌaxoꞌob 
maꞌ paataloꞌob ku tukultikoꞌob janal.

Beꞌelajak kꞌiineꞌ yaꞌab u kíinsaꞌal le baꞌalcheꞌob tumen wíinikoꞌob. Wa táan a tukultik ku kíinsikoꞌob tumen 
ku jaantikoꞌob u bakꞌeleꞌ, maꞌ letiꞌiꞌ. ku kíinsaꞌaloꞌob tiꞌal ka chꞌaꞌabak u mejeniloꞌob tiꞌal koonbil tiꞌ máakoꞌob 
taak u yaalakꞌtikoꞌob. Jach ku bisaꞌaloꞌob koonbil tu nojkaajil México. Yoꞌosal le baꞌax jeꞌelaꞌ, le maꞌaxoꞌoboꞌ 
letiꞌob bisik u 90% tiꞌ le baꞌalcheꞌob ku kanáantaꞌal u kuxtaloꞌob tiꞌ kúuchiloꞌob jeꞌexbix le yaan Akumaloꞌ, 
tumen le jalaꞌachoꞌoboꞌ le ken u yiloꞌob aalakꞌtaꞌan juntúul maꞌaxeꞌ ku binoꞌob u tokoꞌob teꞌ wíinikoꞌoboꞌ 
yéetel ku bisikoꞌob tiꞌ kúuchiloꞌob tuꞌux ku kanáantaꞌaloꞌob ikil u tukultaꞌal u kaꞌa jáalkaꞌabtaꞌaloꞌob ichil le 
kꞌáaxoꞌ. Le maꞌaxoꞌobꞌ tiꞌ yanoꞌob ichil le 25 baꞌalcheꞌob taꞌaytak u chꞌéejeloꞌob way yóokꞌol kaabeꞌ.

Meyaj 3. Meent le meyajaꞌ. 

a) Núuk le kꞌáatchiꞌobaꞌ: 

¿Baꞌax cheꞌiloꞌob yaan ta kaajal ka tukultik 
jeꞌel u béeytal u jaantaꞌal tumen le maꞌax-
oꞌoboꞌ?

¿Baꞌax ka wilik ku meentik le jalaꞌachoꞌob 
yéetel le kajnáaloꞌob ka tukultik jeꞌel u taasik 
kꞌaas tiꞌ le baꞌalcheꞌobaꞌ?

Juntúul chan maꞌax tu kꞌab cheꞌ. Oochel tumen: Pinacho-B

Waye’ ka wilik bix u k’a’abéetal u nej le ma’axo’obo’.  
Oochel tumen: Héctor O. Portillo Reyes

¿Techeꞌ, yaan wáaj baꞌax suuk a meentik ka tukultik jeꞌel u taasik talamil tiꞌ le baꞌalcheꞌobaꞌ?

¿Yaan wáaj máax a wojel yaan tiꞌ juntúul maꞌax bey aalakꞌeꞌ?

BIX JEꞌEL IK ÁANTAJ TIꞌAL IK KANÁANTIK U KUXTALOꞌOBEꞌ

Jach páaybeꞌen ka káajak u kanáantaꞌal u kuxtal le baꞌalcheꞌobaꞌ beyxan le kúuchiloꞌob tuꞌux ku yaan-
taloꞌoboꞌ. Tiꞌal le jeꞌelaꞌ jejeláas molayoꞌob tsꞌoꞌok u muchꞌikubaꞌob tiꞌal u meyajoꞌob yoꞌosal u tukultikoꞌob 
baꞌax ken u meentoꞌob tiꞌal u xuꞌulsikoꞌob le talamiloꞌob ku máansikoꞌob le maꞌaxoꞌobaꞌ. Nib óolal tiꞌ le 
meyajiloꞌobaꞌ yaꞌab xakꞌaloꞌob tsꞌoꞌok u meentaꞌaloꞌob. Maꞌalob ka tsáayak le meyajiloꞌobaꞌ beyxan ka il-
iaꞌak u yoksaꞌal le kajnáaloꞌob tiꞌal ka áantajnakoꞌob. Beyxan jach páaybeꞌen ka kaꞌansaꞌak teꞌ otochoꞌoboꞌ 
yéetel teꞌ najil xookoꞌoboꞌ yoꞌosal u kꞌaꞌabéetil ik kanáantik u kuxtal le maꞌaxoꞌoboꞌ. Beyoꞌ jeꞌel u páajtal ak 
múul meyajeꞌ: jeꞌel ik pakꞌik kꞌáaxoꞌobeꞌ, mixtan ik aalakꞌtik maꞌaxoꞌob, beyxan yaan ik kanáantik tuláakal 
baꞌax yaan tik báakꞌpachil. Yéetel me baꞌaloꞌob jeꞌeloꞌobaꞌ maꞌ chen u kuxtal le maꞌaxoꞌob koꞌon kanáantoꞌ 
beyxan uláak baꞌalcheꞌob yéetel kꞌáaxoꞌob

TS’OOK MEYAJ

Ichil taláakale’ex wa ichil mejen 
múuch’ilo’obe’, yéetel u yáantaj a x(j)ka’an-
saje’exe’ yéeye’ex jump’éel ichil le óoxp’éel 
meyo’oba’ ka a meente’ex. 

Wa yaan pak’áal ta wotoche’ex je’el u béey-
tal a xabike’exe’, yéeye’ex jump’éel kúuchil 
te’ najil xooko’ wa te’ kajtalilo’ yo’osal a 
pak’ike’ex. 

Xíimbalte’ex u báak’pachil a najil xooke’ex 
wa u k’íiwikil a kaajale’ex ka a wile’ex wa 
yaan kúuchil jach éek’, much’abe’ex ti’al ka a 
ts’i’ibankúunse’ex le kúuchilo’. 

ch) Wa a k’ajóol ta kaajal juntúul máak 
yaan u yalak’ ma’axe’, xíimbalte’ex ka a 
tsikbalte’ex ba’ax ts’o’ok a kanike’ex yo’osal 
le ba’alche’oba’. Bik a a’ale’ex ti’ ka u bis le 
ma’ax ich le k’áaxo’ tumen mixtan u tsa’ayal 
kuxtal te’elo’, ts’o’ok u suuktal ichnaj..

Waye’ ka wilik bix u k’a’abéetal u chowak k’abo’ob yéetel ooko’ob le ma’axo’obao’. Oochel tumen: Pinacho-B. K’ASA’AN KOJ KAY: 
Albins, M. A. and M. A. Hixon (2008). “Invasive Indo-Pacific lionfish Pterois volitans reduce recruitment of Atlantic coral-reef fishes.” Marine Ecology Progress Series 367: 233-238.

Green, S. J. and I. M. Côté (2008). “Record densities of Indo-Pacific lionfish on  Bahamian coral reefs.” Coral Reefs 28(1): 107-107.

Layman, C. A. and J. E. Allgeier (2012). “Characterizing trophic ecology of generalist consumers: a case study of the invasive lionfish in The Bahamas.” Marine Ecology Progress Series 448: 131-141.

Rotjan, R. D. and S. M. Lewis (2006). “Parrotfish abundance and selective corallivory on a Belizean coral reef.” Journal of experimental marine biology and ecology 335(2): 292-301.

Wayeꞌ ka wilik bix u kꞌaꞌabéetal u chowak kꞌaboꞌob yéetel ookoꞌob le maꞌaxoꞌobaoꞌ.  
Oochel tumen: Pinacho-B.

Juntúul maꞌax ku jeꞌelsikuba. Oochel tumen: Héctor O. Portillo Reyes 

¿Techeꞌ, yaan wáaj baꞌax suuk a meentik ka tukultik jeꞌel u taasik talamil tiꞌ le baꞌalcheꞌobaꞌ?

¿Yaan wáaj máax a wojel yaan tiꞌ juntúul maꞌax bey aalakꞌeꞌ?

BIX JEꞌEL IK ÁANTAJ TIꞌAL IK KANÁANTIK U KUXTALOꞌOBEꞌ

Jach páaybeꞌen ka káajak u kanáantaꞌal u kuxtal le baꞌalcheꞌobaꞌ beyxan le kúuchiloꞌob tuꞌux ku yaan-
taloꞌoboꞌ. Tiꞌal le jeꞌelaꞌ jejeláas molayoꞌob tsꞌoꞌok u muchꞌikubaꞌob tiꞌal u meyajoꞌob yoꞌosal u tukultikoꞌob 
baꞌax ken u meentoꞌob tiꞌal u xuꞌulsikoꞌob le talamiloꞌob ku máansikoꞌob le maꞌaxoꞌobaꞌ. Nib óolal tiꞌ le 
meyajiloꞌobaꞌ yaꞌab xakꞌaloꞌob tsꞌoꞌok u meentaꞌaloꞌob. Maꞌalob ka tsáayak le meyajiloꞌobaꞌ beyxan ka il-
iaꞌak u yoksaꞌal le kajnáaloꞌob tiꞌal ka áantajnakoꞌob. Beyxan jach páaybeꞌen ka kaꞌansaꞌak teꞌ otochoꞌoboꞌ 
yéetel teꞌ najil xookoꞌoboꞌ yoꞌosal u kꞌaꞌabéetil ik kanáantik u kuxtal le maꞌaxoꞌoboꞌ. Beyoꞌ jeꞌel u páajtal ak 
múul meyajeꞌ: jeꞌel ik pakꞌik kꞌáaxoꞌobeꞌ, mixtan ik aalakꞌtik maꞌaxoꞌob, beyxan yaan ik kanáantik tuláakal 
baꞌax yaan tik báakꞌpachil. Yéetel me baꞌaloꞌob jeꞌeloꞌobaꞌ maꞌ chen u kuxtal le maꞌaxoꞌob koꞌon kanáantoꞌ 
beyxan uláak baꞌalcheꞌob yéetel kꞌáaxoꞌob

TS’OOK MEYAJ

Ichil taláakale’ex wa ichil mejen 
múuch’ilo’obe’, yéetel u yáantaj a x(j)ka’an-
saje’exe’ yéeye’ex jump’éel ichil le óoxp’éel 
meyo’oba’ ka a meente’ex. 

Wa yaan pak’áal ta wotoche’ex je’el u béey-
tal a xabike’exe’, yéeye’ex jump’éel kúuchil 
te’ najil xooko’ wa te’ kajtalilo’ yo’osal a 
pak’ike’ex. 

Xíimbalte’ex u báak’pachil a najil xooke’ex 
wa u k’íiwikil a kaajale’ex ka a wile’ex wa 
yaan kúuchil jach éek’, much’abe’ex ti’al ka a 
ts’i’ibankúunse’ex le kúuchilo’. 

ch) Wa a k’ajóol ta kaajal juntúul máak 
yaan u yalak’ ma’axe’, xíimbalte’ex ka a 
tsikbalte’ex ba’ax ts’o’ok a kanike’ex yo’osal 
le ba’alche’oba’. Bik a a’ale’ex ti’ ka u bis le 
ma’ax ich le k’áaxo’ tumen mixtan u tsa’ayal 
kuxtal te’elo’, ts’o’ok u suuktal ichnaj..

